
        
            
                
            
        

    
	М. ИЛЬИН

	 

	ТҮМ БУМАН ЯАГААД ВЭ?

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1960 онд эрхлэн хэвлүүлсэн ижил нэрт номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨМНӨХ ҮГ

	Хүүхдүүд та нар Зөвлөлтийн нэрт зохиолчдын бичсэн хүүхдийн зохиолуудыг ихэд амтархан уншдаг. Та нар хүүхдийн шог зохиол, найраглал бичиж нэрд гарсан С. Маршакийг сайн мэднэ. Харин түүний ах М. Ильин, түүний гэргий Сегал нарыг сайн танихгүй байж болох юм. Тэр хоёр, хүүхдүүдэд зориулж олон тооны өгүүлэл бичиж түүнийг нь хэд хэдэн номд эмхэтгэсэн ба түүвэр болгон хэвлэсэн байна. Хүүхдийн зохиолчдын дотор зарим нь хүүхдийн амьдрал, сонирхол, зөгнөлийн тухай бичдэг байхад нөгөө хэсэг нь та нарын өмнө мөч бүхэнд тулгарч байдаг, «түм буман яагаад вэ?» гэдэг асуултад хариулж аль нэг зүйлийн гарал үүсэл, учир зорилгыг тайлбарлан бичдэг. Тийм маягаар бичдэг хүмүүс бол М. Ильин, Е. Сегал нар юм. 

	Хүүхдүүд та нарыг хичээлээ тараад чөлөө цагтаа уншиж зарим нэг «Яагааддаа» хариу аваг гэж бид гурав М. Ильиний «Түм буман яагаад» гэдэг номын дотроос 3 бүлгийг тусгайлан авч орчууллаа. 

	Хүүхдүүд ээ! Бид нар хэдийгээр багш нар боловч зохиолч биш учраас уран зохиолын амтат сайхан хэллэгээр уг номыг орчуулж чадаагүй нь магад. Гэвч та бүхэнд ойлгомжтой болгохын тулд аль болохоор ярианы маяг оруулахыг оролдлоо.

	 

	ОРЧУУЛАГЧИД


 

	Таван мянган хаана, долоон мянган яаж, түм буман яагаад

	 

	Р. КИПЛИНГ

	 

	Тасалгаагаар жуулчилсан нь

	Танайх өдөр бүхэн зуухаа галлаж, эсвэл примусээ асааж хоол хийдэг байх. 

	Магадгүй та нар өөрсдөө гал түлж, хоол хийхдээ гарамгай ч хүмүүс байж мэднэ. Зууханд хийсэн мод яагаад шажигнадаг вэ? Утаа нь яагаад тасалгаа дүүрчихгүй яндангаар гардаг вэ? Керосин асахад утаа тортог яагаад тогтдог вэ? Шарсан төмсөнд хальс тогтдог мөртөө чанасан төмсөнд яагаад байдаггүй юм бэ? гэдэг асуудлуудыг та нар хариулж үзэцгээ л дээ. 

	Эднийг гүйцэд аятай хариулж чадахгүй байх аа. Эсвэл "Ус, галыг яагаад унтраадаг вэ?" «Ус бол нойтон бөгөөд хүйтэн учир галыг унтраадаг» гэж миний нэг танил хариулж билээ. Гэтэл керосин ч гэсэн нойтон, хүйтэн шүү дээ. Иймд та керосиноор гал унтрааж үз л дээ!

	Тэгж туршихын хэрэггүй, тэгснээс гал командыг дуудсан дээр. Үүнээс үзэхэд асуудлууд ийм ердийн байтлаа тэр бүхнийг тийм амархан хариулж амжихгүй нь ээ. 

	Хэрэв та нар хүсвэл би, ердийн юмсын тухай өөр арван хоёр тааврыг тайлж өгье. 

	 

	1) Гурван цамц, гурвын дайтай зузаан цамцны аль нь дулаахан байх вэ?

	 

	2) Агаараас тогтсон хана байдаг уу?

	 

	3) Галанд сүүдэр байдаг уу?

	 

	4) Ус яагаад шатдаггүй вэ?

	 

	5) Ус, байшинг дэлбэлж чадах уу?

	 

	6) Гал түлэхэд зуух яагаад хүнгэнэдэг вэ?

	 

	7) Пиво, яагаад хөөсөрч шуугьдаг юм бэ?

	 

	8) Тунгалаг төмөр байх уу? 

	 

	9) Талхны зөөлөн хэсэг нь яагаад жижигхэн нүхнүүдтэй байдаг вэ?

	 

	10) Зуух, гал түлэхэд дулаацуулдаг. Үстэй дээл яагаад дулаацуулдаг юм бэ?

	 

	11) Цэмбэн хувцсыг яагаад нойтон даавуу тавьж индүүддэг вэ?

	 

	12) Тэшүүрээр мөсөн дээр гулгаж болдог мөртөө, шалан дээр болдоггүйн учир юу вэ?

	 

	Энэ асуудлуудад арван уншигчдын дотроос нэг нь арай л тайлж чадахгүй байх аа. Өөрсдийгөө эргэн тойрон байгаа юмсын тухай үнэндээ бид тун бага мэдэж байгаа юм. Ер нь ч асуухад тэр болгон хүн хариулж чаддаггүй билээ. 

	Галт тэрэг, телефон харилцааны тухай номуудыг олж уншиж болно. Харин хайрсан төмс, галын хайчны тухай номууд хараахан ховор билээ. Наад захын энэ 12 тайлбарыг тайлбарлаж чадах номууд байх боловч түүнийг маш их унших хэрэгтэй. Гэтэл иймэрхүү тайлбар арван хоёрхон биш бум, түм байдаг юм. 

	Танай тасалгаанд (гэрт) байгаа юм бүхэн чинь таавар шүү дээ. Юугаар, яаж хийгдсэн, түүнийг хэзээ сэдэвлэж хийсэн бэ? гэдэг асуултууд гарна.

Автоматаар үүсгэсэн тайлбар]

	 

	Жишээ нь танай ширээн дээр хутга, сэрээ хоёр байна гэж бодъё. Энэ хоёр бол эгч дүү нар шиг үргэлж хамт байдаг. Гэтэл хутга нь сэрээнээсээ бараг тавин мянган жилээр ах болохыг та нар мэдэх үү? Хутгыг бүр хүй нэгдлийн үеийн хүмүүс хэрэглэж байсан, тэгэхдээ төмөр биш чулуун хутга байсан юм. Сэрээг бол гуравхан зуун жилийн өмнөөс хэрэглэх болсон юм. 

	Телефон харилцаа, цахилгаан чийдэнг хэн, хэзээ анх зохиож хийснийг хүмүүс бараг мэдэх байх. Харин толь, нусны алчуурыг хэзээ хэрэглэсэн, савангаар хэзээ угаах болсон, төмсийг хэзээ хүмүүс идэх болсон бэ? гэдэг асуултуудыг хүн болгон хариулахгүй байх аа.

	Бид алс хол, шинжигдээгүй орноор жуулчилсан тухай ихэд амтархан уншдаг мөртөө өөрсдийнхөө хамрын дор байгаа маш гайхамшигтай юмсыг тайлж мэддэггүй билээ.

	 

	Манай тасалгаа

	Хэрэв бид үүнийг судалъя гэвэл дуртай цагтаа жуулчлалд мордож болно. Тэгэхдээ ямар ч майхан, буу зэвсэг, замчин хэрэггүйгээс гадна газрын зураг ч хэрэггүй.

	Замдаа бид төөрөхгүй.

	Манай буудлууд:

	- Усан хоолойн цорго,

	- пийшин, 

	- ширээ, 

	- зуух, 

	- тогоо шанаганы тавиур, 

	- шүүгээ. 

	 


НЭГДҮГЭЭР ӨРТӨӨ : УСАН ХООЛОЙН ЦОРГО

	Хүн хэзээ биеэ угааж эхлэв? 

	 

	Усан хоолойгүй хот одоо маш цөөн байх аа. Бид өдөр бүхэн арав-арван хоёр хувин ус зарцуулдаг. Харин бүр XV—XVI зууны үед Парис мэтийн хотуудад суугчид өдөрт дөнгөж хувин ус зарцуулдаг байж. Ингэхэд тэр үеийн хүмүүс тасалгаа цэвэрлэх, биеэ угаах, дотуур хувцсаа угаахдаа аль хэр ус хэрэглэдэг байсан нь мэдээж байна. 

	Тэр үед усан хоолой байгаагүй учир хүмүүс ус бага хэрэглэж байжээ. Тэр үед одоогийн зарим жижиг хотууд шиг энд, тэнд цөөн худагтай, түүнээсээ хувингаар зөөж авдаг байжээ. Тэр худгуудад муур, хулгана байн байн унаж үхнэ. 

	Хуучны цагт хүмүүс усаар дутагдалтай байснаас гадна ариун цэвэр нь дутагдалтай байв. Нэлээд сүүлийн үед хүн нүүр гараа өдөр бүхэн угаадаг болжээ.

	Гурван зуун жилийн өмнө хаад хүртэл өдөр болгон гар нүүр угаахын хэрэггүй гэдэг байжээ. Францын вангийн унтлагын хээнцэр гоё өрөөнд «Хучлага дэвсгэрийн мод» тусгай багажгүйгээр хурааж амжихгүй асар том ор, алтадсан дөрвөн баганатай бяцхан суварга шиг бүхээг олж үзэх байсан. Бас тэнд гайхамшигтай хивснүүд, венецийн толиуд, тэргүүний мастеруудын хийсэн цагнуудыг харах байсан атал та гар нүүрийн угаагуур тэнд эрээд эрээд олохгүй байсан. Ванд өглөө бүхэн нойтон алчуурыг өгч, түүгээр гар нүүрээ арчдаг байв. Энэ нь тэр үедээ хангалттай л байжээ. 

	Манайд харин хүмүүс нэлээд цэвэрч байжээ. Гадаадын хүмүүс Москвад ирээд, оросуудын халуун усанд их ордгийг хараад гайхдаг байсан юм. Их эмч Коллинс бичсэн нь:

	 

	Энд усанд их орж их орлого оруулдаг юм байна. Энэ сүсэг бишрэлээс болжээ. Том пийшингээ халахаар түүн дээр гарч биеэ хүйтэн усаар булхана. Зарим нь халуун уснаас гарч гүйж цасан дээр нүцгэн хөрвөөж байгаад буцаж ирнэ 

	 

	гэж бичжээ.

	За Парис руугаа буцаж оръё. Парисынхан дотуур хувцсаа 1 сард 1—2-оос илүү сольдоггүй байжээ. Тэр үед дотуур хувцасны ариун цэврийг төдий л анхаардаггүй, харин ханцуйны нугалаасны гоёл, хиймэл хөхийг л ихэд анхаардаг байсан юм. Тэд дотуур хувцсаа хадсан шидсэн юмсыг нь хамтаар тайлж нүцгэн унтана. 

	Зөвхөн хоёрхон зуун жилийн өмнөөс дотуур хувцсыг байн байн сольдог болсон юм. 

	Нусны алчуур ч гэсэн тун саяхан бий болсон юм. Тэр нь зөвхөн хоёр - гурван зуун настай юм. Анхан нусны алчуурыг маш цөөн хүмүүс хэрэглэдэг байж. Бүр нэр төртэй, ихэмсэг хүмүүс ч нусны алчуур гоёлд нэмэргүй гэж үздэг байжээ.

	Орны дээрх гоёмсог бүтээлгийг гоёлд зориулснаас гадна таазнаас унах хорхой шавжаас хамгаалах зорилготой хийжээ. Хуучин цагийн орнуудад бясаанаас хамгаалдаг тийм шүхрүүд одоо хүртэл хадгалагдсаар байна. Бясаа, орднуудад ч ил далд газраар нь байжээ. Бүхээг ч тийм сайн хамгаалж чаддаггүй байв. Харин бясаанууд, бүхээгийн нугалаасаар эвтэйхэн байршдаг байжээ. 

	Усан татаал байсангүй. Парист угаадсаа цонхоороо гудамжинд цацдаг байлаа. Муухай ус гудамжны голын шуудуугаар урсдаг байсан юм санж. Түүний муухай үнэрээс хүмүүс ихэд цэрвэж байшингийн ёроол дагаж явдаг байжээ. 

	Манай Москва ч гэсэн бас бохир байсан юм. 1867 онд уурын хоолой тавихад газар дороос XV—XVI зууны үеийн модон гүүрний үлдэгдэл олдсон юм. Энд үзэхэд газрын хөрсөнд бохир давхаргууд байн байн дайралдаж байв. 

	Одоог бодвол урьд цагт хүмүүс ихээр өвчилдөг байсан нь аргагүй юм. Тэр үеийн хүмүүс хаана бохир байна, тэнд халдвар байдаг гэж мэддэггүй байжээ. Зарим үед тахал, хар цэцэг мэтийн аюултай өвчнөөс болж бүхэл хотоороо үхдэг байсан удаа ч бий юм. Арван хүүхдээс зөвхөн тав нь арван нас хүрдэг байв. 

	Өвчин тахалд нэрвэгдсэн ядуус энд тэндгүй өрөвдөлтэйгөөр зүдрэн зовж байжээ. 

	Биднийг чухам юу ингэж эрүүл чийрэг болгов оо? гэвэл: Усан хоолойн цорго, хэсэгхэн саван, цэвэр дотуур хувцас юм. 

	 

	 

	Усаар яагаад угаадаг юм бэ?

	Ус яагаад хирийг арилгадаг вэ? Магадгүй ус нь хирийг голын усанд юм шидэхэд урсгаад явчихдаг шиг аваад явчихдаг юм уу?

	Тэгвэл та нар усан хоолойн цоргоны усанд бохир гараа зүгээр тосоод бай л даа. Тэгэхэд цэвэр болох нь уу, үгүй юу?

	Цэвэр болохгүй байх аа. Ер нь хүмүүс гараа тэгж угаадаггүй шүү дээ. Бид гараа угаахдаа хоёр гараа үрэлдүүлж угаадаг шүү дээ. Энэ нь ганцхан хирийг нь авахын тулд тийнхүү үрдэг билээ. 

	Дотуур хувцсыг мөн л ялгаагүй. Угаалгачид дотуур хувцсыг зөвхөн усанд хийчихдэггүй, түүнийг нухалж, базаж, сойздож угаадаг. Дотуур хувцсыг цэвэрлэнэ гэдэг бол бид цаасан дээр муухай бичсэн бичгээ баллуураар балладгийн нэгэн адил бохир буртгийг нь арилгаж байгаа юм. Хир нь нэгэнт цэвэрлэгдвэл ус түүнийг амархан зайлуулна. 

	 

	 

	Хүн, саванг яаж хөөсөрдөг болгов?

	Бид юм угаахад зайлшгүй хэрэглэгддэг саванг мартах нь байна. Хэрэв бид дотуур хувцас, гар нүүрээ савангүй угаагаад байдаг сан бол үргэлж хиртэй явах сан билээ. Саван бол хир буртгийн дайсан юм. Жишээ нь хөөг арилгахад нэлээн хэцүү байдаг. Хөө гэдэг нь хурц үзүүрүүдтэй маш жижигхэн хэсэг нүүрс юм. Ийм хэсгүүд арьсны гүнд орчиход малтаж, маажаад авч болохгүй. Харин сайн савандчихвал сайхан цэвэршинэ. 

	Яагаад тэр бил ээ? гэж бодоцгооё л доо. 

	Их хөөсөрдөг, огт хөөсөрдөггүй савангийн аль нь сайн цэвэрлэдэг вэ?

	Яриа байхгүй их хөөсөрдөг нь сайн байдаг. Иймд гол учир нь хөөсөндөө байх нь ээ.

	Хөөс чухам юу вэ? Та нарыг харахад энэ нь усан бүрхүүлтэй савангийн жижигхэн цэврүүнүүд, агаарын жижигхэн бөмбөлгүүдээс тогтсон байгаа биз дээ. За энэ жижиг цэврүүнүүд л хөөг амархан арилгаж байгаа юм даа. Хөөний хэсгүүд цэврүүнүүдэд наалдана, тэр цэврүүнүүд амархан арилна. Ингээд л цэвэрших нь тэр. 

	Заводуудад ч гэсэн чулуунаас хүдрийг ялгаж авахдаа мөн ийм аргыг хэрэглэдэг. Чулуу, хүдрийн аль нь ч усанд тунана. Хэрэв тэдгээрийг нүдэж жижиглэчих юм бол аль нь ч тунахгүй. Цэврүүнүүд нь өөртөө их хүчтэй байдаг. Энэ цэврүүнүүд нь хүдэр болон чулууны хэсгүүдийг наалдуулан дээш гарч ирэхэд ялгаж авдаг байна. Жижиг шороо цэврүүнүүд дээр удаан байж чадахгүй аяндаа аппаратын ёроолд тунана. Харин хүдрийн жижиг хэсгүүд нь унадаггүй юм. Сүүлд нь уг аппаратын дотор амархан авч болохуйц хүдрийн холтоснууд үлдэнэ. 

	Үүнээс үзэхэд савангийн цэврүүнүүд нь зөвхөн үлээж тоглохоор зогсохгүй нь ээ. Хүн овжин болохоороо савангийн цэврүүнүүдийг мөн л өөртөө тохируулан хэрэглэдэг болжээ. 

	 

	 

	Юунд ус уудаг вэ?

	Бараг асуухын хэрэггүй гэмээр тийм энгийн асуулт дахиад л гарч байна. 

	Нээрээ асуух юм бол, юунд ус уудгийг арван хүний дотроос нэгээс илүү хүн мэдэхгүй байх аа. 

	Усыг цангахаараа уудаг гэж та нар хэлнэ. 

	Яагаад цангадаг вэ?

	Яагаад гэвэл усгүйгээр амьдарч үл болно. 

	Яагаад амьдарч чадахгүй вэ? гэвэл бид усыг үргэлж зарцуулж байдаг учир түүнийг нөхөх хэрэгтэй. 

	Хүйтэн шил рүү амьсгалаад үз л дээ. Тэр шил усан дуслуудаар бүрхэж хөлөрнө. 

	Энэ ус хаанаас гарав аа? гэвэл таны биеэс гарч байгаа юм. 

	Эсвэл та нар халуун өдөр хөлөрч гэж бодъё. 

	Энэ хөлс хаанаас гарав? Мөн л та нарын биеэс л гарч байна. Ингэж та нар усыг зарцуулан хаядаг болохоор та нар түүнийг цагт нь нөхөх хэрэгтэй болдог. 

	Нэг хоногт хүн бүтэн 12 аяга ус зарцуулдаг учир мөн төдий чинээ усыг уух юм уу идэх хэрэгтэй болно. 

	Усыг иддэг гэж үү?

	Яриангүй үнэндээ усыг идэж байгаа юм. Ер нь мах идэшний ногоо, талх болон бүх идэх юманд ус нь хатуу материалаасаа асар их байдаг юм. Маханд хатуу бодисоосоо ус нь 2 дахин их байдаг, харин өргөст хэмх бол бараг бүхэлдээ ус байдаг. 

	Та нарын биед байгаа ус ногооны өргөст хэмхтэй нэгэн адил юм. Хэрэв та 40 кг жинтэй бол түүний 35 кг нь ус, 5 кг нь хатуу материал байгаа юм. 

	Насанд хүрсэн хүний биед ус бага байдаг, гэхдээ бүх жингийн дөрөвний гурван хувь нь ус байдаг. 

	Магадгүй та нар хүнд ус тийм их юм бол мөс шиг шалан дээгүүр урсахгүй яасан юм бэ? гэж асууж магад. Гэвч бүх юмс чухам ямар зүйлээс тогтсон нь голлох биш, харин чухам яаж тогтсоноос хамаарна.

	Хэрэв бид микроскопоор хэсэг мах, өргөст хэмхийг харвал шүүсээр дүүрсэн маш олон жижиг эсүүд харагдана. Тэр шүүснүүд нь бүх талаасаа хаалттай учир эснээсээ хальж урсахгүй байгаа юм. За үүнд л гол учир нь байгаа юм даа. 

	Үүнээс үзэхэд ус нь бидний биеийн бүтцийн гол материал болно. 

	Ийм учраас хүмүүс нь идэх юмгүй удаан байж чаддаг боловч хэд хоног усгүй байж үл чадах нь гайхалтай биш юм. 

	 

	 

	Ус байшинг дэлбэлж чадах уу?

	Усыг ердийн харахад ер гэмгүй бодис мэт. Гэтлээ ус нь заримдаа дарь шиг дэлбэрдэг юм. Түүгээр ч барахгүй усыг буруугаар хэрэглэвэл дариас хорь дахин илүү аюултай байж болно. 

	Ус дэлбэрч таван давхар байшинг нурааж, хорин гурван хүн алж байсан удаа бий. Яагаад ийм болов оо? Яагаад гэвэл:

	Энэ байшинд фабрик байсан юм. 

	Доод давхарт нь том пийшин дээр асар том тогоо суулгасан байж. Тэр тогоон дотор бараг цөөрөм шиг их ус байжээ. 

	Энэ пийшинг галлахтай зэрэг тогоон дахь ус буцалж уг уур нь хоолойгоор явж уурын машинд орно.

	Нэг удаа машинист нь мэдэмхийрч цагт нь усыг нь шахсангүй. Тогоонд нь маш бага ус үлджээ. Пийшингийн галлалт үргэлжилсээр байв. Ийм учраас тогооны ханууд нь хайлж эхэлжээ. Машинист нь үүнийг мэдэлгүй хайлж байгаа тогоо руу ус тавьчихжээ. 

	Улайдсан төмөр дээр ус асгахад юу болдгийг та нар мэдэх биз ээ! Тэр ус дорхноо уур болон хувирдаг шүү дээ. 

	Тэнд ийм л явдал болж. Тогоонд орсон ус нь дороо уур болж тогоон дотор асар их уур хуримтлан тэр тогоо тэсэлгүй хагарчээ. 

	Үүнээс бүр аюултай явдал ч болсон байдаг. Германд нэг зэрэг хорин тогоо дэлбэрсэн байна. Түүний ойр орчны байшингууд цөм эвдэрсэн байлаа. Хагарсан тогооны хэлтэрхийнүүд хагас километр хүртэл шидэгдсэн байжээ. 

	Үүнээс үзэхэд усны уур хэчнээн аюултай болох нь тодорхой байна. 

	Танайханд ч гэсэн өдөр болгон хэдэн мянган уурын жижиг тогоонууд дэлбэрч байгаа юм. Зууханд шатаж байгаа мод шажигнадаг нь мөн л ус тэсэрч байгаа юм. Гүйцэд хуурай мод ер байдаггүй, модонд заавал ус байдаг. Их халуунд ус нь уур болж мод ширхгээ дагаж хагарсан байдаг шүү дээ.

	 

	 

	Хатуу ус

	Хатуу ус — мөс мөн л хааяа дэлбэрдэг билээ. 

	Усны уур байшинг дэлбэлдэг байхад мөс бол бүхэл бүтэн уулыг дэлбэлнэ. Яаж дэлбэлдэг вэ гэвэл намар хадны ангалуудаар ус ороод өвөл мөс болон хөлдөнө. Мөс бол уснаасаа арай илүү зайг эзэлдэг, тэгэхдээ тун ялихгүй, дөнгөж аравны нэгийн дайтай л их зайг эзэлдэг. 

	Ийм даралтаас болж мөсөнд тулсан хамгийн бөх чулуу ч гэсэн хага үсэрдэг юм. Мөн үүнээс л болж усан гүйдлийн хоолой хагардаг. Усан гүйдлийн хоолойг хагарахаас хамгаалж эсгий юмсаар бүрж дулаалдаг билээ. 

	 

	 

	Шалан дээр тэшүүрээр яагаад гулгаж болдоггүй вэ?

	Шалан дээр тэшүүрээр яагаад гулгаж болдоггүй юм бэ гэж би нэг хүүгээс асуухад:

	— Мөс бол гулгамтгай, их хатуу байдаг, шал бол тийм хатуу, гулгамтгай биш гэж хариулж билээ. 

	Гэтэл хатуу гулгамтгай чулуун шал байдаг боловч тэшүүрээр мөн л гулгаж болдоггүй шүү дээ.

	Биднийг гулгахад тэшүүрийн даралтаас болж мөс хайлдаг. Ингэж тэшүүр мөс хоёрын хооронд усан үе бий болно.

	Ингэж усан үе бий болдоггүй бол шалан дээгүүр гулгаж болдоггүйн адил мөсөн дээгүүр гулгаж болохгүй байх сан билээ. Ус нь машины тосны адил тэшүүр мөс хоёрын хоорондох үрэлтийг багасгана. Уулнаас мөсөн гол урсах нь ийм шалтгаанаас л болж байгаа юм. 

	Мөсний даралтаас болж түүний доод тал нь хайлж улмаар мөсөн дээгүүр та нарын тэшүүрээр гулгадгийн адил уулын бэл рүү мөсөн гол урсана. 

	 

	 

	Тунгалаг биш ус, тунгалаг төмөр байдаг уу?

	Ус тунгалаг гэж хүн болгон хэлэх байх аа. Үнэндээ ус нимгэн давхаргаанд байхдаа тунгалаг харагдаж байгаа юм. Усны зузааныг нарны гэрэл нэвтэлж чаддаггүй учраас далайн ёроолд мөнх шөнө байдаг. 

	Ганц ус ч биш ер нь бодис бүхэн нимгэн үедээ тунгалаг, зузаан үедээ бүдэг байдаг юм. Жишээ та нар жижиг тунгалаг цагаан шил аваад хавирган талаас нь хар л даа. Ингэхэд уг шил цагаан ч биш, тунгалаг ч биш харагдана. 

	Саяхан нэг эрдэмтэн зуун мянганы нэг миллиметрийн нимгэнтэй төмөр хальсыг хийжээ. Энэ хальс нь бараг шил шиг, өнгөгүй тунгалаг болсон байна. Түүнийг номын хуудсан дээр тавихад ямар ч жижигхэн үсгийг зовлонгүй уншиж болно. 

	Ийм аргаар тунгалаг хальсуудыг эрдэмтэд алт ба бусад металлуудаар хийсэн байна.

	 


ХОЁРДУГААР ӨРТӨӨ : ПИЙШИН

	Хүн галыг хэзээнээс эзэмших болов

	Өвлийн орой пийшинд түлээ шажигнатал ноцож байх хэчнээн сайхан хөгжилтэй гэж санана аа! Гал руу харахад түлэгдэж байгаа хот, шатчихсан цайз шиг элдвийн сонин юмс аяндаа бодогдуулна. Цуцлын нажигнах нь их бууны галлалт мэт дүрэлзэж байгаа дөлнүүд нь цайзын ханаар гүйлдэж байгаа цэргүүд мэт санагдуулна. Хуучны хүмүүс гал дотор галын сүнс жижигхэн галан гүрвүүл байдаг гэж боддог байжээ. 

	 

	[image: даравч-г агуулсан зураг

Автоматаар үүсгэсэн тайлбар]

	 

	Зарим хүмүүс нь гал нь бурхан юм гэж түүнд сүм хүртэл барьдаг байжээ. Ийм сүмүүдэд галын бурханд зориулсан дэнлүүнүүд олон зуун жилээр асдаг байжээ. 

	Галыг унтраахгүй хадгалах заншил нь ертөнц дээрх хамгийн эртний зүйлүүдийн нэг юм. Олон арван мянган жилийн өмнө хүмүүс галыг олж ашиглаж чаддаггүй байжээ. 

	Тэд галыг олж чаддаггүй учир гал нь одоогийн үнэт чулуу мэт хадгалагдаж байв. Тэр үед галыг баялаг мэт хадгалж байсан нь аргагүй юм. Учир нь хүмүүс өөрсдөө гал гаргаж чаддаггүй байсан болохоор нэг л унтарвал өөр газраас олох нөхцөлгүй байжээ. Харин цахилгааны улмаас мод шатдаг байлаа. 

	Аймшигт улаан хэлээрээ модны холтсыг долоож мөчрүүдийг нь нажигнуулан унагааж модыг бүхлээр нь идэж байгаа тэр галан араатныг хүмүүс их л айн гайхаж харцгаадаг байжээ. Ойртож очиход аймшигтай боловч хүйтэн шөнө шатаж байгаа модны дэргэд дулаан, хөгжилтэй тул хүмүүс тэндээс холдох дургүй байв. 

	Ер нь эртний үеийн хүмүүс зоригтой амьтад байсан юм. Тэдэнд, аварга том арслан, заан, агуйн том баавгайтай байлдах явдал олонтоо тохиолддог юм санж. Сүүл сүүлдээ тэдний дотроос унтарч байгаа галд ойртох зоригтой хүн гарчээ. 

	Аюултай олз, шатаж байгаа мөчрийг анх хэн авч харьсныг бид яахан мэдэх билээ. Үүнийг нэг биш, нэг хэсэг хүмүүс хэд хэдэн газар үйлдсэн байлгүй дээ. Зэрлэг араатныг гэрийн болгодог шиг галыг гарын болгосон зоригтой зохион ологч хүмүүс тэр үед байжээ. 

	Гэхдээ цахилгаан чийдэнг анх зохион олсон Эдисоны нээлтийг тахир тавхайтай урт гартай битүү үстэй энэ хүмүүсийн нээлттэй зүйрлэхийн ч аргагүй юм. Хэрэв гал байгаагүй сэн бол одоо бид орангутанг, горилл сармагчдаас онц ялгагдахгүй байх сан билээ.

	Хурц гал зэрлэг хүмүүсийн газар нүх, агуйг гэрэлтүүлнэ. Анх хүмүүс нь гал гаргаж сурснаас хойш олон мянган жил өнгөрчээ, Хүмүүс гал гаргаж чаддаг болсноос хойш гал алдахаас айхаа больжээ. Далайн шуурга, үер галыг унтраавч дахин шинээр хэзээ ч асаах боломжтой болжээ. 

	Саяхан болтол сүмд унтардаггүй дэнлүү асаадаг байсан нь эрт цагт хүн гал гаргаж чаддаггүй үнэтэй олз байсныг аяндаа санагдуулна. 

	Гал гаргадаг эртний арга манай үед хадгалагдсаар үлдсэн нь гайхалтай биш юм. 

	Эртний хүмүүс хоёр мод хооронд нь үрж гал гаргадаг байв.

	Бид ч гэсэн чүдэнзийг хайрцагт хавирч гал гаргадаг шүү дээ. 

	Гэвч маш их ялгаатай юм. Чүдэнзийг нүд ирмэх зуур асаана. Харин хуурай ч гэсэн хэсэг модыг асаахад наад зах нь таван минут хэрэгтэй, бас тэгээд дүй шаардагдана. Чүдэнзийг хүн бүхэн асааж чаддаг, харин та нар эртний аргаар гал гаргаж үз л дээ. Та нар ингэж гал гаргаж чадна гэдэгт би ихэд эргэлзэж байна.

	 

	 

	Чүдэнз яагаад асдаг вэ?

	Эртний хүмүүс одоогийн биднийх шиг ийм багаж байсангүй. Тэдэнд хөрөө, харуул аль нь ч байсангүй. 

	Тэд зөвхөн хурц ирмэгтэй чулуу юм уу ясаар хөрөөдөж, зордог байжээ. Ийм багажаар ажиллана гэдэг тийм амаргүй хэрэг. 

	Модыг чулуу ясаар удаан үрж зороход уг мод нь заримдаа ихэд халж асдаг байжээ. Хүн, үрэлтээс ингэж гал гардаг юм байна гэж лав тааварлах болсон байх. Модыг асаахын тулд хүчтэй халаах хэрэгтэй. Үүнээс үзэхэд хоёр модыг хооронд нь их удаан үрэх болох нь ээ. 

	Чүдэнз бол огт өөр юм. Чүдэнзний толгой маш бага халаалтаас асдаг материалаар хийгдсэн юм. Халуун төмөр, пийшингийн халсан аманд дөнгөж хүрэнгүүт асдагийг та нар мэднэ. Харин чүдэнзний бөгсөөр нь зуухны аманд хэчнээн ч хүргэсэн асахгүй шүү дээ. 

	Ингэж л бид чүдэнзийг таван минут үрэлгүй дөнгөж хавирангуутаа асаадаг билээ.

	 

	 

	Хүн хэзээ чүдэнз хэрэглэдэг болсон бэ? 

	Чүдэнзийг тун саяхнаас хийх болсон юм. Чүдэнзний анхны фабрик 1933 онд яг нэг зуун жил болж байв. Үүнээс өмнө хүмүүс өөр аргаар гал гаргаж байжээ. Зуун жилийн өмнө амьдарч байсан хүмүүс чүдэнзний хайрцгийн оронд жижиг ган, бяцхан чулуу, хэсэг навсарга ийм хачин гурван юм хийсэн хайрцаг авч явдаг байжээ. Хэрэв та нар үүнийг асуувал. Хэсэг ган нь хэт, бяцхан чулуу нь цахиур, хэсэг навсарга нь уул юм. 

	Нэг чүдэнзний оронд ийм олон юм авч явсан гэхэд тун хачин юм шүү.

	Чухам гал яаж гаргаж байсан юм бол?

Автоматаар үүсгэсэн тайлбар]

	 

	Та нар амандаа урт гаанс зуусан, эрээн дээлтэй бүдүүн хүнийг харцгаа л даа. Энэ хүн нэг гартаа хэт, нөгөө гартаа цахиур, уул барьсан байна. Энэ хүн хэтээр цахиурыг хавирахад оч үсрэх боловч дөрөв, тав хавирсны дараа арай гэж уул асаж байна.

	Үнэндээ энэ ч галлагч хайрцаг л юм. Галлагч хайрцагт мөн л жижигхэн чулуу, хэсэг дугуй ган, мөн уул буюу бензин шингэсэн хөвөн гол байдаг. 

	Гал гаргана гэдэг тийм ч амархан биш шүү. Урьд Европын жуулчид Гренландын эскимосуудад өөрсдийнхөө гал гаргадаг аргыг зааж өгөх гэхэд нь тэд ихэд татгалзаж байжээ. Тэд эртний хүмүүс мэт хэсэг хуурай модон дээр савх модыг оосроор эргүүлэн үрэлдүүлж гал гаргадаг хуучин аргаа илүү сайнд үздэг байв. 

	Европчууд өөрсдөө ч гэсэн хэт цахиураа өөр сайн зүйлээр солихыг их оролддог байсан юм. Тэр үед янз бүрийн хийцийн «химийн хэт»-нүүд худалдаанд гардаг болжээ. 

	Түүний дотор хүхрийн хүчилд хүргэхэд асдаг, хямсаагаар бут хавчиж асаадаг шилэн толгойтой чүдэнзнүүд, мөн маш нарийн хийцийн шилэн хэрэглэлүүд байжээ. Эдгээр хэрэглэлүүд нь авч явахад тохиромжгүй, их үнэтэй байв.

	Фосфорын чүдэнз хийгдэхээс өмнө иймэрхүү янзаар явж иржээ.

	Фосфор дөнгөж 60 градусын халуунд шатдаг бодис юм. Тэр үед фосфорын чүдэнзнээс өөр чүдэнзний тухай бодохын ч хэрэггүй юм шиг санагджээ. Гэтэл одоогийн манай чүдэнзтэй фосфорын чүдэнзийг харьцуулахад огт хэрэггүй юм. 

	Тэр нь хэтэрхий түргэн асдаг бөгөөд их хортой чүдэнз юм. Тэр чүдэнзийг байшингийн хана, гутлын ул алинд ч хавирсан асна. Чүдэнз асахдаа толгой нь бутарч бараг л жижигхэн бөмбөгийн дайтай дэлбэрдэг байжээ. Асахдаа бас хүхэрлэг хийн муухай үнэр ханхална. Чүдэнзний толгойд фосфороос гадна хүхэр байдаг учраас асахдаа хүхэрлэг хий болон хувирна. 

	Одоогийн бидний хэрэглэж байгаа «Аюулгүй» «Швецийн» чүдэнз дөнгөж жаран жилийн өмнө бий болжээ. Энэ чүдэнзний толгой нь фосфор биш өөр шатагч бодисоор хийгджээ. 

	 

	 

	Ус яагаад шатдаггүй юм бэ?

	Зарим юмс хүчтэй халаахад асдаг, зарим нь бага халаалтаас ноцдог, зарим бүр асдаггүй юм ч байна. 

	Жишээ нь ус шатдаггүй. 

	Яагаад шатдаггүйг та нар сонирхож байна уу?

	Үнс шатдаггүйн адил шатахгүй байгаа юм. 

	Ус өөрөө шаталтаас гардаг шүү дээ. 

	Ус гаргахын тулд юуг шатаах вэ?

	Агаарын бөмбөлөг, дирижаблийг устөрөгч хийгээр хийлнэ. Сүүлийн үед дирижаблийг гелий гэдэг өөр хийгээр хийлдэг болсон. 

	Гелий шатдаггүй учир ийм хийгээр хийлсэн дирижаблиар нисэхэд аюулгүй. 

	 

	 

	Зууханд хийсэн түлээ хаашаа алга болчхов оо?

	Гаднаас түлээ хагалж оруулахад тэр цуцлууд их л бөх бат юм шиг байдгаас гадна гэрт гацуур мод авчирсан юм шиг сайхан үнэр ханхалж байдаг. 

	Пийшин галласнаас хойш нэг, хоёр цагийн дараа зөвхөн шалан дээр модонд наалдаж байсан цасны хайлсан толбо, халуун пийшин доторх үнс хоёроос өөр юм үлдээгүй байдаг. 

	Оруулж ирсэн мод хаачив?

	Шатчихжээ. 

	Шатна гэдэг чинь юу вэ?

	Үүнийг шинжилж үзэх хэрэгтэй. Лаа шатаахдаа бас л үгүй болдог. Энэ чухам алга болж байна уу, эсвэл алга болж байгаа мэт харагдаж байна уу?

	За нэг туршлага хийгээд үзье л дээ. Лаа, халбага хоёрыг аваад лаа дээр халбагаа барьж үз. Тэгэхэд халбага нь усны жижиг дуслаар бүрхэгдэнэ. Энэ ус хаанаас гарав аа гэвэл мэдээж лаанаас гарчээ.

	Дараа нь халбагаа арчаад лааны дөлөн дээр бариад үз. Тэгэхэд халбаганы дотор нүүрсний жижиг хэсгүүдээр тортогшино. Тэр нүүрс хаанаас гарав аа гэвэл, мөн л лаанаас гарч байгаа юм. 

	Яагаад тэр нүүрс ил харагдахгүй байна вэ? гэвэл байшин дотор дүнз мод, хадаас ил байдаггүйтэй адил юм. Дүнз мод, хадаас, тоосго нь ганцхан түймэр шатаж байгаа үед ил харагдана. Иймд бидний лаа асааж байгаа нь жижигхэн түймэр тавьж байгаа тул нүүрс тэгж ил харагдаж байгаа юм. 

	Лаа асаж түүнээс ус, нүүрс гардаг гэж бид мэдлээ. Тэгээд өнөө ус, нүүрс нь хаачив?

	Усан дуслууд суусан халбагыг дөл дээр барихад уур болон алга болно. 

	Тэгвэл нүүрс нь хаачив?

	Нүүрс нь тортог болон хувирч байшингийн хана, тааз, орчны юмыг тортогдоно. Сайн ноцдог лаанд тортог байдаггүй нүүрс нь шатчихдаг юм. 

	Шатна гэнэ ээ?

	Шатна гэдэг чинь юу вэ?

	Нүүрс нь хаашаа алга болдог, хэзээ тэр нь шатдаг болохыг бүр эхнээс нь тайлбарлах болно. 

	Бүр үгүй болж далд орж байгаа байх, эсвэл бидний нүдэнд үл үзэгдэх өөр бодис болон хувирч байна уу. Энэ хоёрын л нэг байх ёстой. 

	Нүдэнд үл үзэгдэх энэ зүйлийг олж мэдэцгээе. ҮүнийГ мэдэхийн тулд юуны өмнө бидэнд жимсний хоёр шилэн сав, лааны бяцхан хугархай хэрэгтэй. 

	Шилэн саванд хийхэд эвтэй болгохын тулд лааныхаа хугархайг төмөр утсанд тогтоо.

	Өөр нэг аяганд шохойн ус хийчих. 

	Энэ усыг бид бэлтгэхдээ: шатаагүй хэсэг шохойг усанд хутгаад усыг нь шүүгч цаасаар шүүж авна. Хэрэв уг ус булингартай байвал түүнийг тунгалаг болгохын тулд дахин шүүнэ. 

	Дараа нь лааныхаа хугархайг асааж хоосон шилэн савны ёроолд эвтэйхэн тавина. Лаа шатаж байгаад бөхнө. Түүнийг, гаргаж асаагаад шилэн саванд дахин хийнэ. 

	Ингэж хоёр дахь удаа лаа асааж хийхэд яг л усанд хийж байгаа юм шиг хоромхон зуур унтарна. 

	Тэгэхлээр шилэн дотор лааг унтраадаг ямар нэг юм байх нь ээ. 

	Тэнд чухам юу байж болох вэ? Уг шилэн сав чинь хоосон шүү дээ. 

	Тэгвэл шилэн саванд шохойн уснаас хийгээд үзье л дээ. Ус нь булингартаж цагаан болно. Юу ч байгаагүй өөр шилэн саванд нь бас шохойн ус хийгээд үзэхэд огт тунгалаг байх юм. Үүнээс үзэхэд түрүүн лаа асааж байсан шилэн саванд шохойн усыг булингартай болгодог нүдэнд үл үзэгдэх хий байгаа нь тодорхой. 

	Эрдэмтэд энэ хийг нүүрс хүчлийн хий гэж нэрлэжээ. Тэд нүүрс шатах үед нүүрс хүчлийн хий гардаг гэж олж мэджээ. Лаа эхлээд нүүрс, ус болон хувирч дараа нь ус уур болон алга болж, нүүрс нь шатаж нүүрс хүчлийн хий болон хувирдгийг нэгэнт бид мэдсэн учир одоо лаа хаашаа алга болов? гэдэг асуултад хариу өгч чадах боллоо.

	Түлээ ч гэсэн бас нүүрс, ус болон хувирна. Нүүрс шатахдаа бүрмөсөн шатдаггүй пийшинд шатаж гүйцээгүй нүүрс заавал үлдсэн байдаг. Шатаж гүйцсэн нүүрс буюу нүүрс хүчлийн хий нь усны уурны хамт яндангаар гарна. Өвлийн хүйтэнд яндангаар гарч байгаа утаа цагаан харагддаг нь усны уур хүйтэнд нягтарч тийнхүү харагдаж байгаа юм. Хар утаа гардаг нь пийшин хөөтөж, утаан дотор шатаж гүйцээгүй нүүрснүүд буюу тортог байгаагаас тийнхүү харагдана. 

	 

	 

	Гал түлэхэд пийшин яагаад хүнгэнэдэг вэ?

	Өвлийн өдөр пийшин галлахад тасалгаанд хөгжим дуугарч эхэлдэг. Пийшингийн яндан нь найрал хөгжмийн том бүрээ шиг хүнгэнэн дуугарч, пийшингийн ам нь зэс таваг шиг жингэнэн тажигнана. 

	Хаанаас ийм дуу чимээ гарч байгаа юм бэ?

	Яндан үлээхэд дуугарч байгаа юм.

	Чухам хэн үлээв?

	Биднийг гал түлэхэд пийшингийн доторх агаар халдаг. Ер нь халуун агаар хүйтнээсээ хөнгөн байдаг. Халуун агаар хөөрч, түүний оронд тасалгааны хүйтэн агаар орно. Ингэж пийшингээр агаарын урсгал үүсэж таталт бий болно. 

	Үүнийг амархан туршиж болно. Хэсэг жижигхэн цаасыг хавтгай юмны нэг зах дээр тавьж түүнийгээ пийшингийн амны нүхэнд ойрхон барь. Тэгэхэд тэр жижиг цааснууд цувралдан хийсэж пийшин рүү орно.

	Эднийг чухам юу аваад явчхав?

	Тасалгаанаас гарч байгаа агаарын урсгал нь пийшин рүү ордог. Ийм учир, агаарын урсгал нь урсгал ус мэт уг цаасны өөдсүүдийг авч оджээ. Үүнээс аваад үзэхэд пийшин рүү хэн ч үлээсэнгүй харин агаар л тийшээ ордог юм байна. 

	Агаар халахаараа дээшээ хөөрдөг гэж үнэн болов уу?

	Үүнийг та нар өөрсдөө үзэж болно. Асаасан лаа буюу лампыг нарлаг өдөр цонхон дээрээ тавь. Тэгэхдээ дөлний сүүдэр түүний дээр дээшээ урсан хөөрч байгаа агаарын сүүдэр цонхны тавиур дээр харагдана. Ийм учраас галын дөл агаарыг дагаж үргэлж дээшээ дүрэлзэж байдаг. 

	Одоо пийшингийн ам яагаад цоорхойтой байдаг нь та нарт ойлгомжтой байгаа биз. Энэ нь ер агаар л оруулах зорилготой юм. 

	Агаар нь чухам юунд хэрэгтэй юм бэ? гэвэл пийшин доторх түлээг асаах зорилготой юм. 

	Агаар ордоггүй битүү пийшинд түлээ асахгүй. Яндангийн таталт сайн бол гал төдий чинээ сайн асдаг шүү дээ. 

	Эрдэмтэд агаарыг лабораторид шинжилжээ. Тэд агаар нь хийнүүдийн нэгдэл болохыг мэджээ. Түүний дотор азот, хүчилтөрөгч хоёр хий зонхилно. Хүчилтөрөгч гэдэг нь өнөө шатаахад хэрэглэдэг хий чинь шүү дээ.

	Пийшинд түлээ асаж байгаа үед түлээнд байдаг нүүрс, агаартай гарч байгаа хүчилтөрөгч хоёроос нүүрс хүчлийн хий гарч байдаг. Харин устөрөгч, хүчилтөрөгч хоёроос ус гардаг. 

	Үүнээс үзэхэд агаар нь пийшин, утааны яндангаар явж байхдаа өөрчлөгддөг байна. Түүний хүчилтөрөгч нь бага болоод ирэхэд, оронд нь пийшин рүү ус, нүүрсхүчлийн хийг татаж улмаар яндангаар гаргана. 

	 

	 

	Галыг ус яагаад унтраадаг юм бэ? 

	Хэрэв асаж байгаа лааг усанд хийвэл, тэр дорхноо унтарна. 

	Яагаад?

	Яагаад гэвэл лааг асаахад агаар хэрэгтэйгээс биш ус хэрэггүй. 

	Ус нь асаж байгаа зүйлд агаарыг өгдөггүй учир галыг унтраадаг юм. 

	Галыг бас юмаар бүтээж, элс асгаж унтрааж болно. Бүтээлэг ба элс нь Галд агаарыг оруулдаггүй учир гал унтарч байгаа юм. 

	 

	 

	Пийшингийн тухай оньсого

	Оньсого таацгаая. 

	Пийшинг галлахад, гал байдаггүй. Агаар орсон газраас утаа гарч байдаг. Энэ юү вэ?

	Энэ нь хүн л гэсэн үг. 

	Бид яг л пийшин шиг агаарыг татаж, ус, нүүрсхүчлийг гаргаж амьсгалдаг. Үүнийг та нар амархан туршиж болно. 

	Халбага руу амьсгалаад үз л дээ. Халбага хөлөрнө. Энэ чинь ус шүү дээ. Бас гуурсаар шохойн ус руу үлээгээд үз, тэгэхэд ус булингартана. Учир нь нүүрсхүчлийн хий гарч байгаа нь энэ ээ. 

	Бидний хамар нь агаар ордог хаалга, утааны яндангийн үүргийг гүйцэтгэнэ. 

	Идсэн юм бүхэн бидний пийшинд шатаж байдаг тул бидний бие үргэлж дулаан байдаг юм. 

	 


ГУРАВДУГААР ӨРТӨӨ: ШИРЭЭ, ПИЙШИНГИЙН ШИРЭМ

	Гал тогооны лаборатори

	Пийшинд нарсан түлээ нажигнатал шатаж байхад ширмэн дээр байсан ногоон сияан данхны таг нь хөвхөлзөж, ширмэн хайруул баярлан шаагьж тосгоны хөгжимчин, бүжигчид шиг тун ч хөгжилтэй байдаг билээ. Бүр том зэс тогоо ч гэсэн өөрийнхөө томыг мартчихаад халуун усаар зүг бүр шүршиж хажуу дахь савнуудаа халтартуулж байдаг. 

	Үүнийг та нар гал тогоо гэх байх, минийхээр бол химийн лаборатори юм.

	Энд мөн л химийн лабораторийн нэгэн адил үргэлж бодис огт өөр болон хувирч байдаг. 

	Том, жижиг энэ тогоонуудад мэдэхийн аргагүй хачин үзэгдлүүд болж байдаг.

	Жижиг тогоонд бяцхан жонх хийхэд амь орсон юм шиг гэнэт өсөж амсрыг нь бялхаж байдаг. 

	Махыг чанахад хэдэн цагийн дараа хоорондоо муухан холбоотой ширхэг болон задарч, улаан байсан нь бор болж танихын аргагүй өөрчлөгдсөн байдаг. Саяхан хатуу байсан төмс төдхөн нурмаг зөөлөн болсон байдаг. 

	Энэ гайхамшигт зүйлүүдийг химийн эрдэмтэд биш харин хормогч өмссөн, хоёр гар нь тос даасан гэрийн эзэн, жирийн эмэгтэйчүүд бүтээдэг билээ. Өөрийнхөө тогоонд чухам юу юу болж байгааг бүрэн нарийн мэддэг эмэгтэйчүүд бас л ховор билээ. Жишээ нь төмсийг чанахаар юу болдгийг мэдэх бол уу?

	 

	 

	Төмс гэж юү вэ?

	Төмс юу вэ гэдгийг бараг хүн бүхэн мэднэ. Үгүй цөмөөрөө арай ч мэдэхгүй байх аа. 

	Жишээ нь та нар төмс юунаас тогтсоныг мэдэх үү?

	Мэдэхгүй бол дор дурдсан туршлагыг хийж үзэцгээ дээ!

	Түүхий төмсийг үрж жижиглээд саванд хийж устай хольж хутгасны дараа шүүгээд, уг усаа тавьж жаахан тунгаа, тэгэхэд устай савны ёроолд цагаан бодисын үе тогтсон байна. Ингээд усыг нь асгаж цагаан тунамлыг нь авч шүүдэг цаасан дээр тавьж хатаа. 

	Уг цаасан дээр нунтаг цагаан юм үлдсэн байна. Энэ чинь юу вэ?

	Энэ нь цардуул буюу бидний хэлдгээр төмсний гурил юм. Төмсөнд цардуул их байдаг. Гэвч төмс дэх цардуулын үр нь хүний нүдэнд үл үзэгдэнэ. 

	 

	 

	Түүхий төмсийг яагаад иддэггүй вэ?

	Төмсийг цардуул болгоход тийм ч амаргүй. Цардуул болгохын тулд тусгай багажаар үрж жижиглэнэ. Тийм багаж бидний ходоодонд байдаггүй тул төмсийг боловсруулах хүч хүрэлцдэггүй юм. 

	Ийм учраас хүмүүс түүхий төмсийг иддэггүй. Төмсийг чанахад халалтаас эсүүдийн хана нь хагарч цардуулын үрд ус ордог. Үүнээс болж цардуулын үр нь хөөж зөөлөн болдог юм. 

	Уураар болгосон төмсний цардуулын үр нь бүх усыг өөртөө шингээсэн байдаг тул бидэнд хуурай юм шиг харагддаг. Ийм учраас төмс уснаас хуурай гардаг билээ. 

	 

	 

	Шарсан төмсөнд байдаг мөртөө чанасан төмсөнд яагаад хальс байдаггүй вэ?

	Төмсийг шарахад чанахаас асар илүү халааж байгаа юм. Хүчтэй халаалтаас болж төмсний гадуурх цардуул нь (декстрин) цавуу болон хувирч улмаар цардуулын саланги үрүүдийг наалдуулж ягаан хальс болно. 

	Хэрэв бид декстриний цавууг юунаас гаргаж авдгийг мэдээгүй бол хэрэглэхгүй байж. 

	Ийм цавуугаар аптект эмийн шилэн дээр хаягийг нь наадаг юм. 

	 

	 

	Цардуулдсан хувцасны хатуу байдгийн учир нь юу вэ?

	Дотуур хувцсыг халуун индүүгээр индүүдэхэд хүчтэй халаалтаас цардуул нь декстрин цавуу болон хувирна. Тэгэхэд уг хувцсан дээр төмсний нэгэн адил хатуу хальс тогтоно. 

	Ийм учраас цардуулдсан цамцны зах нь хүзүү эсгэчихмээр хатуу байдаг юм.

	Талханд хальс байдгийн учир юу вэ?

	Төмснийхөөр ч барахгүй ердийн гурилд ч гэсэн цардуул байдаг юм. Ийм учраас талх барихад бас түүнд хальс тогтоно. 

	Нээрээ, гурилд цардуул байдаг гэж үү? Түүнд цардуул байхгүй байхад, магадгүй би та нарыг хуурсан байж ч мэднэ. Ер нь шалгаад үзье л дээ. 

	Зуурсан хэсэг гурилыг даавуунд боож түүнийгээ усаар угааж аяганд усыг нь шахаж ав л даа. 

	Тэгэхэд тэр ус сүү шиг цагаан болно. Түүнийг тавьсны дараа удалгүй аяганы ёроолд, төмсний нэгэн адил цагаан юм тунасан байна. 

	Үүнээс үзэхэд гурилд цардуул байдаг гэж би үнэн хэлсэн байна. 

	 

	 

	Талх яагаад хатдаг вэ?

	Жижиг хүүдийд гурил хийж түүний цардуулыг нь гарч гүйцтэл угаа. Тэгэхэд хүүдийд зууралдсан цавуулаг зүйл үлдэнэ.

	Цавуулаг нь хоёр, гурван цагийн дараа шил шиг хатуу хугарамтгай болдог нэг шинжтэй байдаг. Үүнээс үзэхэд талхны дотор цавуулаг зүйл байдгаас тийнхүү талх нь хатуу, үйрэмтгий байгаа юм. 

	 

	 

	Зуурсан гурилд хөрөнгө хийхэд яагgад хөөрдөг юм бэ?

	Энэ нь резин бөмбөлгийг үлээхэд өсдөгтэй яг адил юм. Ганцхан, зуурсан гурилд резиний оронд зууралдсан цавуулаг, агаарын оронд нүүрс хүчлийн хий байдаг.

	Та нар гэртээ талх барих гэж байгаа зуурмагаас хэсгийг авч саванд хийж таглаад маргааш нь уг савны тагийг авч асаасан чүдэнз хийгээд үзэцгээ дээ. Тэр чүдэнз хоромхон зуур унтарна. Юунаас болов?

	Учир нь уг саванд нүүрс-хүчлийн хий хуримталсан байдаг. 

	Зуурсан гурилд хөрөнгө хийхэд түүнд нүүрсхүчлийн хийний маш олон тооны цэврүүнүүд бий болно. Энэ цэврүүнүүд л зуурсан гурилыг тийнхүү уул овоо шиг өсгөж байгаа юм. 

	Нүүрсхүчлийн хий хаанаас гарч байна вэ?

	Түүнийг хөрөнгөн зуурмаг гаргадаг юм. Үнэндээ хөрөнгөний жижиг ширхгүүд нь нүүрсхүчлийн хийг гаргаж авдаг маш жижигхэн заводуудтай адил юм. 

	 

	 

	Талхны зөөлөн хэсэгт нүхнүүдтэй байдгийн учир юу вэ?

	Зуурмаг гурилыг талхны пийшинд хийхэд халуунаас болж цавуулаг нь хатаж хэврэг болдог. Нүүрсхүчлийн хийгээр ихэд дүүрсэн тэр бяцхан хүүдийнүүд нь хагарч хий нь чөлөөтэй гарна. 

	Талхны зөөлөн хэсэг нь нүхтэж хөөрсөн байдаг нь нүүрсхүчлийн хийний хагарсан цэврүүнүүдийн орнууд нь харагдаж байгаа нь тэр дээ. 

	 

	 

	Талхны химийн түүх

	Одоо би талхны түүхийг бүр эхнээс нь та нарт ярьж өгч чадах боллоо. Та нарт ч гэсэн ойлгомжтой болно. 

	Гэрийн эзэн эмэгтэй талх барихаар том саванд ус, хөрөнгө, давс хийгээд түүн дээр гурил хийж ханцуй шамлан сайтар хольж хутгана. Цавуулаг нь гурилын бяцхан ширхгүүдийг хооронд нь наалдуулж уг гурил том зөөлөн зуурмаг болно. Зуурмагтай саваа таглаж дулаан газарт тавьжээ.

	Тэр дорхноо, зуурмагт орсон хөрөнгө нь нүүрсхүчлийн хий гаргах эхнийхээ ажилд орно. 

	Хэрэв гурилд цавуулаг байдаггүй сэн бол нүүрсхүчлийн хий тэр дорхноо нисэж алга болох байсан цавуулаг нь уян хатан зуурамтгай зүйл учир хийн цэврүүг барагтай л бол гадагш нь гаргадаггүй юм. Цавуулагт баригдсан нүүрсхүчлийн хийн цэврүүнүүд нь гадагш гарахыг тэмүүлэн тэлдэг. 

	Уг зуурсан гурил хөдөлж савныхаа амыг давтал дээшээ хөөрдөг. 

	Ингээд л зуурмагаа пийшинд хийж талхаа барина. Талх барихад түүнд олон янзын хувиралтууд явагдана. 

	Хамгийн түрүүнд халууны ихээс болж талхны гадна талын цардуул нь декстрин болон хувирна. Ингэж хатуу хальс бий болно. Талхны доторх цардуул нь чанасан төмсний нэгэн адил хөөж зөөлөн болдог. 

	Цавуулаг нь хатаж улмаар хагаран нүүрс хүчлийн хий чөлөөтэй гарна. Энэ бүхний дараа шинэхэн барьсан талхны сайхан үнэр тасалгаа дүүрдэг билээ. 

	 

	 

	Яагаад пиво хөөсөрч шуугьдаг вэ?

	Пивыг яаж хийдэг юм бэ?

	Усанд арвай юм уу, эсвэл улаан буудай хийж түүн дээр хөрөнгө нэмнэ. Хөрөнгө нь ажилдаа орж тарианаас нүүрсхүчлийн хийг гаргана. 

	Пивоны цэврүүнүүд нь дээш хөөрч түүнийг хөөсрүүлнэ. Энэ цэврүүнүүд нь нүүрс хүчлийн хий юм.

	Шөл гэж юү вэ?

	Усан шөлийг тэжээлтэй болгохын тулд олон янзаар хийдэг. Үнэндээ усан шөл нь тэжээлийн талаар цэвэр уснаас арай илүү юм. 

	Тавагт байгаа усан шөлөнд арван есөн халбага ус ганцхан халбага бусад бодис байдаг. Усан шөлийг пийшин дээр буцалгахад, бүх ус нь ширгэхээс нааш тогооны ёроолд юу ч үлддэггүй.

	Хэрэв нэг таваг шөлийг лабораторид авч шинжлэх юм бол арван есөн халбага уснаас гадна уг шөлөнд дөрөвний нэг халбага тос, дөрөвний нэг халбага цавуу, жаахан давс, (үүнд ерийн давснаас өөр давснууд ч байж болно) бусад хэсэг нь амт оруулах бодисууд байдаг. Чанахад усанд уусаж шөлийг амттай болгож байгаа махны тэр хэсгийг тийнхүү амт оруулах бодис гэж нэрлэнэ. 

	Ганцхан шөлөнд ч биш ер бидний бүх идэх юманд ихэнх хувь нь ус байдаг юм. 

	Идэшний ногоонд ус асар их байдаг. Хэрэв түүнийг хатаавал хөвөн шиг юм үлдэнэ. Нэг кг маханд 700 г орчим ус байна. Төмсөнд мөн адил байдаг. 

	Папанин хойд туйлд явахынхаа өмнө нийтийн хүнс тэжээлийн инженерүүдийн институтэд ирээд, бидэнд жил хагаст хүрэлцэхүйц, тээхэд хөнгөн хоол бэлтгэж өгнө үү гэж хүсжээ. Тийм хоол үнэхээр бэлтгэж өгчээ. 

	Хэдэн тонн мах, идэшний ногоо, жимсийг асар том тогоонд чанаж усыг нь ширгээжээ. Нэгэнт усгүй учир уг холимог хүнс нь хөнгөн болж хэдэн арван төмөр лаазанд багтжээ. 

	 

	 

	Махыг бид юунд иддэг юм бэ?

	Бид шөлний тухайд мэдлээ, одоо махны тухай жаахан ярилцъя. Хэрэв бид махыг нарийн шинжилж үзэх юм бол түүний дотор шөлний нэгэн адил ус, амт оруулах бодис, давснууд байна. 

	Эдгээрээс гадна шөлөнд маш бага байдаг уураг гэдэг бодис бас байдаг.

	Мах чанахад хагас уураг нь бүлэгнэж нитгэл болон хөвж гарна. Шөлөө цэвэрхэн болгох гэж зарим хүмүүс тэр нитгэлийг шүүж хаядаг, тэр махны уураг нь хамгийн тэжээлтэй бодис байдаг учир түүнийг шүүж авахын хэрэггүй. 

	Бид уураггүйгээр амьдарч чадахгүй. Учир нь бидний булчингууд нь үхэр тугалын махны нэгэн адил бараг бүхэлдээ ус, уургаас бүтсэн байдаг. 

	Хэрэв тос, чихэр, цардуул ихтэй, огт уураггүй хоол идэх юм бол бидний биед барилгын материал дутагдаж эрт орой нэгэн цагт үхнэ. Бас ганцхан уураг, махаар удаан амьдрахгүй. 

	Хэрэв бид ганц махаар хооллоё гэвэл хоногт 2—3 кг мах идэх болно. Ийм их махыг бидний ходоод гэдэс боловсруулж чадахгүй өвчилнө. 

	Иймд бидэнд өөх, нүүрс ус, уургийн аль аль нь хэрэгтэй. Энэ бүх зүйлүүд нь бидний биед түлш болон үйлчилж бүх бие махбодыг (машин) ажиллуулна. 

	 

	 

	Хиймэл хоол

	Ер нь хүнд хэчнээн уураг, өөх, нүүрс ус, давс хэрэгтэй байдгийг нарийн тооцож болох юм. Тэгвэл энэ бодисуудын хольцоор хиймэл сүү, хиймэл талх, хиймэл мах зэргийг хийж болохгүй юм сан болов уу?

	Тавиад жилийн өмнө оросын эрдэмтэн Лунин хиймэл сүүг хийж үзсэн билээ. Тэр хэдий чинээ өөх, уураг, нүүрс ус сүүнд байдгийн хэмжээгээр авч тэднийг хольжээ. Тэгэхэд өнгө амтаараа ерийн сүүнээс огт ялгаагүй сүү болсон байж. Лунин тэр сүүгээрээ хулгана тэжээж үзжээ. Дан хиймэл сүүгээр хооллосон хулганууд нэг ч үлдэлгүй цөм үхэж, харин тэр үед жинхэнэ сүүгээр хооллосон хулганууд амьд, эрүүл үлджээ. 

	Үүнээс үзэхэд жинхэнэ сүүнд нүүрс ус, давснууд, уургаас гадна хиймэл сүүнд байдаггүй ямар нэгэн чухал юм бас байх нь ээ. Энэ чухал зүйлийг олох гэж химийн шинжилгээ хийж үзжээ. Гэтэл түүнийг бүр олж яджээ. Тэр бодис сүүнд тун бага байдаг шиг байна. Ийм туршлагыг бусад орнуудад ч хийсээр байсан. 

	Эрдэмтэд янз бүрийн хиймэл хольцуудыг бэлтгэж амьтдыг тэжээж үзжээ. Гэлээ ч гэсэн хиймэл тэжээлээр хооллосон амьтад амьдралын ямар нэгэн бодис дутагдсанаас үхэж уг туршилтууд нэгэн адил амжилт үзүүлдэггүй байв. 

	Тэгэхэд эрдэмтэд, хүн бас амьдралын ямар нэгэн зүйл дутагдалтай хоол идсэнээс үхдэг юм байна гэж мэджээ. 

	Жишээ нь идэшний шинэ ногоо, жимсний дутагдлаас болж хүн өвчилж, үхдэг гэж дээр үеэс мэджээ. 

	Иймэрхүү үхэл зовлон ялангуяа алс холын жуулчлалын замд олонтоо тохиолдож байжээ. Урьд далайн цаадах орнуудад аялахад хэдэн сараар явдаг байлаа. Хөлөг онгоцны далайчдад зөвхөн давсалсан хоол, хатаасан талхаар хооллодог цаг олонтоо тохиолддог байлаа. Зарим үед далайн их шуурга, дээрэмчдээс гадна чийг бам өвчин далайчдын аяллыг зогсооно. Чийг бам өвчин нь алдарт жуулчин Васко да Гама-гийн аяллаа амжилттай дуусгахад саад болжээ. Түүний командын зуун жаран хүмүүсээс зуу нь чийг бамаар нас барсан билээ. 

	Харин өөр нэг жуулчин Кук нь бололцоотой цагтаа эрэгт гарч идэшний шинэ ногоо нөөцөлж авдаг байснаар өөрийнхөө командынхныг аварч байжээ. 

	Кукийг дэлхий тойроход нь сонгино, байцаа, жүрж, инж тусалсан байна. 

	Үүнээс идэшний ногоо, жимсэнд амьдралд хэрэгтэй ямар нэгэн юм байна гэдэг дүгнэлтэд хүрчээ. 

	Нэргүй юмны тухай ярихад ер нь хэцүү. Тэр судлагдаагүй, нууц юманд нэр өгөх гэж хүмүүс хөдөлмөрийнхөө хагасыг зориулж байжээ. Саалийн сүү, идэшний шинэ ногоонд гайхамшигт нууц зүйл байна гэж эрдэмтэд ярилцдаг байсан боловч уг ажил урагшаа явдаггүй байжээ. Гэтэл нэг эрдэмтэн сүү, идэшний ногоонд байдаг тэр ямар нэгэн юмыг витамин гэж нэрлэснээс хойш уг ажил урагш хөдлөх болсон билээ. Ингээд дэлхийн эрдэмтэд туршлага хийж эхэлжээ. Бараг гучин жилийн турш хэдэн арван мянган туршлагууд хийгджээ. 

	Одоо хэд хэдэн витаминууд олдсон байна.

	Түүний нэг нь А витамин энэ нь бидний өсөхөд туслана; D витамин үе мөчний өвчнөөс аварна; С витамин чийг бамаар үл өвчлүүлнэ. 

	Та нар сүү уухдаа бидний аяганд биднийг өсгөдөг А витамин бий гэж санах хэрэгтэй. 

	Алим жүрж нь чийг бамаас биднийг аварч сул, назгай байдлыг арилгана.

	Витаминыг одоо зөвхөн эрдэмтдээр барахгүй нийтийн хүнсний ажилтнууд ч их сонирхдог юм. Байцаа нь шанцайнаас витаминаар хэчнээн илүү, цөцгийн тос нь сүүнээс витаминаар хэчнээн илүү болохыг тодорхойлсон таблицаас мэдэж болно. Бас зарим витаминыг хиймлээр бэлтгэж чаддаг болжээ. 

	Одоо хагас тонн загасны тостой нэг грамм нь тэнцдэг хиймэл D витамин бий. Жинхэнээсээ илүү сайн, буцлах, халахад чанараа алддаггүй С витаминыг хийжээ.

	Удахгүй мөд хиймэл каучук, хиймэл торгоны фабрикийн адил хиймэл хоолны фабрик бий болох байх гэж би бодож байна. 

	Тэр цагт та нар гуанзанд ороод лабораторид хийсэн махан хайруул, үнээнээс гараагүй аяга хиймэл сүү захиалж хооллох болно. 

	Харин хиймэл хоолууд нь сүү, махтай яг адилгүй байж мэдэх юм. 

	Тэгэхдээ хүний биед зайлшгүй хэрэгтэй тэжээлтэй хольцоор идэх юмнуудыг хийнэ. Тэр цагт та нар нэг грамм хоолонд хэчнээн уураг, нүүрс ус, давснууд, амт оруулах бодисууд байгааг түүний хаягийг нь хараад мэдэх болно. Энэ хаягийг хараад дээр үед хүмүүс юмны учрыг мэдэхгүй идэж байжээ гэж та нар дамшиглан инээх байх аа. 

	 

	 

	Лонхон дахь хоол

	Адгуусан амьтад өөрийнхөө үрс зулзагыг тэжээдэг сүү л ертөнц дахь хамгийн гайхамшигтай хоол байх аа. 

	Сүүнд байгаа тэжээлийн бодисууд нь булчин, үс, арьс, яс, хумс, шүдийг ургуулна. Сүү нь арслангийн арчаагүй зулзагыг, агуй хадыг донсолтол архирдаг аварга том араатан болгон хувиргадаг. Аварга том халим загас ч гэсэн, бяцхан усан гахай ч гэсэн сүүгээр л тэжээгдэнэ. 

	Тэр сүүнд үр зулзагад нь хэрэгтэй ус, өөх, сахар, уураг, витаминууд бүгд байна. 

	Сүүнд тос нь олон жижиг дусал хэлбэрээр хөвж байдаг. Тос нь уснаас хөнгөн учир ихээр хөөрч цөцгийн давхаргыг тогтооно. Цөцгийг цохиж тосыг гаргаж авдаг. Цохиход тосны жижиг хэсгүүд нь нягтарч уснаасаа салдаг юм. 

	Хэрэв битүү саванд цөцгийг хийж удтал сэгсэрвэл та нар өөрсдөө тосыг гаргаж авч чадна шүү дээ.

	 

	 

	Сүү яагаад гашилдаг юм бэ?

	Сүү нь нэг хоёр, хоног болоод гашилдаг. Бас заавал хоёр гурван хоног болгож гашилгахгүйгээр хоёр гурван секундэд гашилгаж ээдэм болгож ч болно. 

	Ээдэм болгоход сүүнд жаахан цуу хийхэд тэр дороо ээдэм болно. Ээдэм гэдэг нь сүүний уургийн цэлцгий юм. Энэ нь усанд ууссан сахрын адил сүүнд ууссан байдаг. 

	Цэлцгийг тосны нь хамт ялгахын тулд хүчил бас нэмнэ. Гэтэл хүчил ердөө хийгээгүй байхад сүү яагаад гашилдаг юм бэ?

	Энэ нь агаарт байнга байдаг, хөрөнгө мэт маш жижиг мөөглөгүүдээс болж байгаа юм. Тэд сүүнд унаад сүүний сахрыг сүүний хүчил болгон хувиргана. Сүүний хүчлээс болж сүү ээдэж бүрэлдэнэ.

	Сүүг гашилгахгүйн тулд түүнийг буцалгах хэрэгтэй. 

	Буцалгаснаас болж уг мөөглөгүүд мөхнө. 

	Заримдаа сүү буцалж байхдаа ээддэг. Энэ нь түүний доторх мөөглөгүүд нь хүчил бэлтгэж амжсан байгаагаас болно. 

	 

	 

	Бяслагт яагаад нүхнүүд байдаг юм бэ?

	Хэрэв ээдмийг удаан шахвал мөөглөгүүд нь үргэлжлэн нөлөөлсөөр сүүлдээ бяслаг болон хувирна. 

	Бяслагийн нүхнүүд нь талхныхтай нэгэн адил нүүрсхүчлийн хийнээс тогтоно. 

	Түүний нүүрсхүчлийн хийг мөн л мөөглөгүүд ялгаж гаргана.

	 

	 

	Бяслаг удаанаар гэмтдэггүйн учир юу вэ?

	Бяслаг гадуураа хальстай байдаг учир тэр нь хатах ба хорт мөөглөгүүдээс хамгаална. 

	Швейцарт, хүүхэд анх төрөхөд том бяслаг шахаж, түүн дээр хүүхдийн төрсөн он сар өдрийг сийлээд хадгалдаг заншилтай гэж ярилцдаг. 

	Баяр ёслолын өдөр тэр бяслагийг ширээнд тавина. Уг бяслаг тэр хүнийг өлгийнөөс үхэх хүртэл нь хадгалагдаж, бяслагийн эзэн үхэхдээ түүнийгээ үр хүүхдэдээ үлдээнэ. 

	Швейцарын сонинд 120 настай бяслагийн тухай бичсэн байсан. Тэр бяслагийг хагалж идэхэд маш амттай байсан гэдэг. 

	 

	 

	Хуучны цагт юу иддэг байсан бэ?

	Хүмүүс газрыг эдэлж чадахгүй бараг дан махаар хооллож байсан цаг бий. Агнасан амьтад, шувуудаас гадна заримдаа дайнд олзлогдогсдыг ч иддэг байжээ. Зуу гаруй жилийн өмнө африкийн нэг аймгийн цэргүүд дайнд «мах! мах!» гэж хашхиран дайрсан гэдэг. 

	Цохигдоод ухарч байгаа тэдний дайснууд тэр хашхиралтаас яасан их айгаа бол!

	Хойд америкийн анхны колонийн нэг хүн, анчин индианчууд, цагаан арьстны тариалангийн талбайг хараад яаж гайхаж байсныг ярьсан нь: Нэг аймгийн удирдагч өөрийнхөө нөхдөд хандаж:

	— Цагаан арьстнууд үр тариа иддэг учраас мах иддэг биднээс хүчтэй байна. Ер нь мах ховор олддог шүү дээ. Махыг ургуулахад хэдэн жил хэрэгтэй. Харин цагаан арьстны газарт хаяж байгаа тэр гайхамшигт үрүүд нь маш олон болж хэдхэн сарын дараа ургаж гарах юм. Бидний иддэг мах биднээс зугтаахын тулд дөрвөн хөлтэй байдаг. Гэтэл тэднийг гүйцэхийн тулд хоёрхон хөлтэй шүү дээ. Үр бол хаясан газраа л ургаж байдаг. Өвлийн цагт бид өдөржин ан хийж, ойд бээрч байхад цагаан арьстнууд гэртээ амарч байдаг юм. Ёр нь үр тариа иддэг хүмүүс, мах иддэг хүмүүсийг ялж байна гэж ярьжээ. 

	Хүний гараар анх газарт булж байгаа үрийг харахад тийм гайхамшигтай юм ургана гэж хэлэхэд хэцүү шүү. Эртний Египетийн пирамидууд дээр хоёр чулуугаар тариа нухаж байгаа хүмүүсийн дүрсүүд байдаг.

	Манай талхны өвөг нь талхтай тийм адилгүй байжээ. 

	Энэ нь нухсан тариаг усанд зуурсан жонхуу л байж. Тэр жонхуу нь нэг хатсан гэнэ. Тэр хатсан жонхууны хэсгүүд тэр үеийн хүмүүст талх болж байжээ. 

	Одоо ч гэсэн дорно зүгт гүйцэд бутлаагүй эрдэнэ шишийн шахмалаар бин хийдэг юм. Тэр жонхуу нь гашилж сэвсгэр зөөлөн болдог ч байлаа. 

	Энэ гашилсан жонхууг шинээр буталсан тариатай хольж хүмүүс талх хийхийг олж мэджээ. Юунаас болж жонхуу гашлав аа?

	Мөн л агаараас хөрөнгө сүүний мөөглөгүүд түүнд унаснаас болжээ. 

	Ер нь агаарт янз бүрийн мөөглөгүүд байдаг юм. Одоо талхчид талханд хөрөнгө биш гашилсан жонхуу хийдэг болжээ. 

	Хүмүүс газрыг сайн эдэлж, талхыг сайн барьж сурснаас хойш олон жил өнгөрчээ. Тэгэхдээ 200 жилийн өмнө дунд зэргийн чадалтай хүмүүс одоо хэн ч идэхээргүй тийм талхыг идэж байсан юм шүү дээ. 

	Ердийн төмсийг хамгийн баян хүмүүс ч идэж үзээгүй байжээ. Төмс нь европт саяхан дэлгэрсэн юм. 

	Энэ нь алсын өмнөд Америкаас гаралтай. Түүнийг тэндээс XVI зууны үед, өөр, далайн цаадах газрын ургамлуудын хамгаар авчирчээ. Төмс нь анх хашаанд амьдарсангүй, харин ховор ургамал цуглуулагчдын цэцгийн саванд ургаж байв. 

	Бүр XVIII зууны сүүлчээр ч гэсэн төмс нь шинэ зүйл байжээ. Францын хатан хаан хувцасныхаа заханд төмсний цэцэг хадаж байснаар барахгүй чанасан төмсийг өдөр бүхэн ганцхан хааны хоолонд өгч байжээ. 

	Одоо төмс нь далайн тэртээ орны гайхалтай зүйл биш болж европт өөрийнхөө гэрт шиг ургадаг болжээ. 

	 

	 

	Бид цай, кофег уугаад удаж байна уу?

	«Хоолны оронд архи, пиво ууж, хоолны дараа зөгийн бал иднэ» гэж XVII зууны үед Москвад ирсэн жуулчин Кемпфер бичжээ. 

	Цай, кофейн тухай тэр үед бид сонсоо ч үгүй байсан юм. Тэр үед данх, халуун тогоо, кофейн савны аль нь ч байсангүй. 

	1610 онд Европт цайг анх авчирчээ. Түүнийг Голландын худалдаачид алс холын Ява арлаас тээж иржээ. Авчрангуутаа худалдаачид өөрсдийнхөө таваарыг, цайг гайхамшигтай өвс, өдөрт дөч тавин аяга, ер нь өдөр шөнөгүй ууж болно гэх мэтээр зөвлөн магтаж гарчээ. 

	Голландын нэг их эмч бүх эмийн оронд, бүх өвчинд ганцхан цай бичиж өгдөг байж... 

	Үнэндээ цай өвс ч биш цайны модны навчаар хийдэг. Бас цай эм ч биш харин өтгөн цай хүний эрүүл мэндэд хортой юм. 

	Цай нь анх маш өндөр үнэтэй байсны учир зөвхөн баячууд уудаг байлаа. 

	Цайны дараа кофе гарчээ. Турк, Мисир очсон Францын худалдаачид тэндхийн гайхамшигт модны тухай ихэд гайхан ярихдаа: Туркчүүд энэ модны үрээс уух юм хийж түүнийгээ «Каова», «кофа» гэх мэт нэрлэж, уулгын газар жимсний архины оронд ууцгаадаг. Энэ уух юм нь уйтгарыг арилгаж, ходоодыг сайжруулдаг, хүнийг эрүүл чийрэг болгоно гэлцдэг байв. 

	Удалгүй францийн вангийн дайллагын хоолонд кофе оролцдог болов. Хааны дараа ван, вангийн дараа ноёд, ноёдын дараа титэмтэй тайж нар, тэдний дараа титэмгүй тайж нар, худалдаачид, докторууд, өмгөөлөгчид ууцгаадаг болжээ. Кофе уудаг газар олноор нээгдэж тэнд хүмүүс өдөржингөө сууцгаадаг байв. Ер нь тэр үед ордонд болсон зүйлүүд дорхноо нийтийн маяг болон хувирдаг байж л дээ. 

	Кофейн эсрэг хүмүүс бас байжээ. Зарим хүмүүс, туркийн кофе нь католик мөргөлтөнд зохихгүй байна гэлцэнэ. Зарим нь сайд Кольбер үүнийг ууж байж ходоодоо түлсэн, ер нь кофе нь хүний амьдралыг хорогдуулж, хатгалга хүрч, санал сэтгэл доройтуулан ходоод муутгадаг гэж ярилцдаг болов.

	Нэг хааны охин кофег «Үнстэй ус»-ыг яасан ч уухгүй далайн цаанаас ирсэн энэ уушнаас манай хуучин пиво дээр гэжээ.

	 

	[image: clipart, шугам зураг, зурах-г агуулсан зураг

Автоматаар үүсгэсэн тайлбар]

	 

	Ер нь кофе, цай манайд чухам хэзээ гарсныг тодорхой хэлж болно. 1665 онд их эмч Самуил Коллинс Алексей Михайлович хаанд жор бичихдээ:

	 

	«Перс, Туркчүүдийн хоолны дараа ердийн уудаг чанасан кофе, хин модны чанасан навч нь дээрэнгүй авир, хамрын ханиад, толгойн өвчинд тун сайн эм» 

	 

	гэжээ. 

	Хүн шоколадыг, кофег бодвол төдий л хайхардаггүй байв. Бүр зарим хүн, шоколад нь хүний цусыг шатааж, алж болох учир түүнийг хүн идэж болохгүй, харин гахай л тэжээвэл таарна гэж ярилцдаг байв. 

	Үнэндээ ч алдарт жуулчин Кортецогийн, Мексикээс авчирсан шоколад нь одоогийнхоос шал өөр байжээ. Мексикийнхэн шоколадыг огт сахаргүй какао чинжүү, майсын хольцоор хийдэг байжээ. Одоогийнх шиг шоколадыг хожим хийж чаддаг болжээ. Түүнийг хийхэд какаоны буурцгийг нухаж, сахар, маатан зэрэг амтлаг зүйлүүдтэй хольж шахна.

	 

	[image: зурах, clipart, шугам зураг-г агуулсан зураг

Автоматаар үүсгэсэн тайлбар]

	 

	Цай, кофе, шоколадны тухай маргаанд хэн нь зөв байж вэ?

	Цай, кофейнд тэжээлийн зүйл бага байдгаас гадна зүрх ба мэдрэлд муугаар нөлөөлдөг бодисууд байдаг юм. 

	Харин шоколад, какао нь огт өөр юм. Эдгээрийн дотор өөх, уураг их байдаг. Үүнээс үзэхэд туйлын орон руу жуулчид шоколадны их бэлтгэлтэй явдаг нь ердийн хэрэг биш юм. 

	Түүнийг бэлтгэхдээ какаоны буурцгийг нунтаглаж, хуураад, уг нунтгаасаа тос шахаж авна. Ийм учраас какао нь шоколадыг бодвол тослогоор багатай байна. 

	 

	 

	Хуучны цагт юугаар, яаж юм иддэг байсан бэ?

	Хаан вангийн ширээн дээр алт, мөнгөөр хийсэн асар үнэт гоёмсог зүйлс өрөөстэй байдаг байлаа. 

	Тэнд дутуу юм бараг л байгаагүй байх аа. Харин тэнд ганцхан ердийн сэрээ л байсангүй. 

	Тэр үед нийтийн тавагт хуруугаа ичгүүргүй дүрж гараараа юм иддэг байж. 

	Бас тэр үед хутга ч гэсэн ховор, нэг ширээн дээр хоёр гурваас илүүгүй байжээ. Айлаасаа хутга гуйх явдал олонтоо гардаг байв. 

	Таваг ч бүр байгаагүй. Түүний оронд талхны том хэлтэрхий хэрэглэдэг байв. 

	Хоол идсэний дараа махны шүүсэнд нэвтэрсэн «тавгаа» нохойд хаяж өгдөг байжээ. 

	Таваг сэрээ нь дөнгөж гуравхан зуун жилийн өмнө гарсан бөгөөд тэгэхдээ айл бүхэнд биш, зөвхөн орднуудад л хэрэглэдэг байжээ. 

	Хүүхдүүд ээ, XIV буюу XV зууны үеийн ширээндээ цугларан сууж буй рыцарийн харш ороод үзэцгээе л дээ. 

	Өндөр, чулуун шатаар явсаар бамбарын сүүмгэр гэрэлтэй бүдэг тасалгаанд орно. Гадаа гэрэлт өдөр байлаа ч гэсэн цонхны гаднах самбар хаалттай байна. Тэр үед цонхны шил хийдэггүй байсан учир өвлийн хүйтэнд дулаан хадгалахын тулд тийнхүү таглана. 

	Энэ хоол иддэг тасалгаа боловч хоолны ширээ тэнд үл үзэгдэнэ. Яг хоол идэхийн өмнөхөн ширээ авчирна. Үнэндээ авчраад тавьчих биш хийдэг байлаа. 

	Энд гар нэхмэл ногоон цэмбээр хийсэн ханцуйгүй цамцтай урт шар оймстой, шөвгөр хошуутай улаан шаахай өмссөн зарц гарч ирнэ. «Харахын зуургүй ац мод босгож түүн дээр хавтгай мод тавина. 

	Ингэж босгосон ширээгээ буга, нохой, эвэр үлээж байгаа анчин зэрэг дүрсийн хатгамалтай цагаан бүтээлгээр бүтээнэ.

	Ширээн дээр савтай давс тавьж, талхны тавгууд, хоёр хутга тавина. Одоо ганцхан суух вандан ойртуулж зочдыг дуудах л үлджээ. 

	Ингээд ноёд их л яриан хөөрөөтэй орж ирцгээнэ. Харшийн эзэн, түүний үр сад, саяхан дөнгөж ангаас буцаж ирсэн, айлын помешик зэрэг байцгаана. Эдгээр хүмүүс нь цөм сахал нь урт ургачихсан, улаан ягаан хацартай их л сүртэй харагдана. 

	Бас тэднийг ямар нэг дохиогоор хүнийг урахад бэлхэн хурц нүдтэй хоёр нохой дагаж тасалгаанд орж ирнэ. Юм хүмээ цэгцэлж дуусаад, рыцарийн авхай хамгийн сүүлд орж ирнэ. 

	Ингээд л нийлсэн нөхөд ширээ тойрон сууцгааж хоолоо ихэд амтархан идэцгээнэ. Зарц нь удалгүй хашаанд байгаа гал тогооноос том тавагтай халуун уур савсуулсан чанасан баавгайн махыг авчирна. Уг махыг хэсэглэн огтолж, хурц хутган үзүүрт хатгаж хооллож байгаа хүмүүст өгөхөд тэр халуун маханд зарим нь хоолойгоо түлчихдэг ч байжээ. 

	Удалгүй 15 минутад баавгайн махны дөрөвний нэг нь идэгдэнэ. Түүний дараа мөн л халуун ногооны шүүстэй хольсон, зэрлэг гахайн сүвээ, буга, бүхлээр нь шарсан хун, тогос, янз бүрийн загаснуудыг авчирна. Тэр дорхноо сууж байгаа хүн бүхний өмнө амьтдын яс овоологдсоор байна. 

	Энэ завсар ширээн доогуур хүний хаяж өгсөн ясыг мэрж, ноход архиралдана. 

	Хүмүүс ингэж их ч иддэг, удаан ч иддэг байж. Ер нь идэх явдал иймэрхүү баавгайн ордонд гол цэнгэл нь байжээ. Зарц нар нь янз бүрийн боов жимстэй тавгууд арай л гэж амжиж зөөцгөөнө. Бас тэд хоолныхоо дараа жимсний архи, зөгийн балыг торх торхоор нь суллана. 

	Эцэст нь, ирсэн зочдын зарим нь шалан дээр унаж, янз бүрийн инээд шуугианы дунд нохойн хуцалт, хүчтэй хурхиралт сонстох нь мэдээж билээ. 

	 

	 

	Англид гарсан анхны сэрээ

	1608 онд Италид, Томас Кориат гэдэг нэртэй нэг англи хүн очжээ. Тэр жуулчлалынхаа хугацаанд өдрийн тэмдэглэлийг хөтөлж түүндээ өөртөө гайхагдсан юм бүхнийг бичжээ. Тэр хүн, усан дотор барьсан Венецийн гайхамшигт ордон, эртний ромын гантиг сүмүүдийн гоёмсог сайхан, Везувийн сүрт оргил зэргүүдийг тэмдэглэжээ. Гэвч Везуви, венецианы орднуудаас илүү нэг бяцхан зүйл Кориатад их гайхагджээ. 

	Тэмдэглэлийн дэвтэрт түүний бичсэн нь:

	 

	Италичууд мах идэхдээ тэд ган төмөр хааяа, мөнгөөр хийсэн бяцхан сүлбүүр хэрэглэх юм. Италичууд яасан ч хүнийг гараараа хоол барьж ид гэдэг үгүй. Тэд хүн бүхний гар цэвэр биш учраас гараар хоол барьж идэхийг цээрлэдэг... 

	 

	гэжээ.

	Нутаг буцахынхаа өмнө Кориат тийм «сэрээ» авчээ. Түүний худалдаж авсан сэрээ нь одоогийн манай сэрээтэй тун бага төстэй байжээ. Тэр сэрээ нь хоёрхон шүдтэй, болцуутай иштэй маш жижигхэн юм байжээ. Харин энэ багаж нь сэрээг бодвол дуут сэрээтэй л их төстэй байж. 

	Кориат нутагтаа хариад өөрийнхөө худалдаж авсан зүйлийг танил нөхдөдөө гайхуулахаар боджээ. Ингээд уригдаж ирсэн нөхөдтэйгөө хоол идэхдээ халааснаасаа сэрээгээ гаргаж Итали маягаар хоолоо идэж эхэлжээ. 

	Цугларагсад түүнийг цөм ширтэцгээв. Кориат гартаа барьсан юмаа тайлбарласны дараа зочид цөм түүнийг ширээ тойруулан дамжуулан үзэцгээв. Авгай нар түүний гоёыг нь гайхаж, эрэгтэйчүүд нь италичуудын зохион ологчийг нь гайхацгаав. 

	Гэвч тэд италичууд тун тэнэг хүмүүс байна, энэ сэрээ тун тохиромжгүй эд байна гэж нэг дуугаар зөвшөөрөв. 

	Томас Кориат, хүн бүхний гар цэвэр биш байдаг учир гараараа мах барьж идэх явдал тусгүй гэж нотолж маргахыг оролджээ. 

	Энэ нь нийтийн дургүйцлийг хүргэв. Тэд, эрхэмсэг Кориат, Англид хоол идэхийн өмнө нэг ч хүн гараа угаадаггүй гэж бод оо юу? Байгалиас заяасан арван хуруу маань цөөдөж бас хиймэл хоёр хуруу нэмэх хэрэг үү? Энэ дэмий юмаар аль хэр амархан идэхээ өөрөө үзүүлэг л дээ гэцгээв. 

	Кориат өөрийнхөө урлагийг үзүүлэхээр бодож тавгаас нэг мах хатгаад авсан нь ширээний бүтээлэг дээр шувтраад уначихжээ. Инээдэм тоглоом гэдэг төгсгөлгүй юм болжээ. Хөөрхий жуулчин өөрийнхөө сэрээг, арга буюу халаасандаа эргүүлэн хийжээ. 

	Англид сэрээ нь маяг болж хувиртал тавин жил өнгөрчээ. 

	Ер нь хүн анх галыг яаж олсон бэ? Анхны дархан хэн байсан бэ? гэх зэрэг янз бүрийн уламжлалт домог байдаг. Түүний нэгэн адил сэрээг яагаад хэрэглэх болсон тухай домог бас байдаг юм.

	Анх хүмүүс том нэхмэл зах өмсдөг болсноос хойш сэрээг хийж гаргасан гэж ярилцдаг. 

	Тэр зах нь толгойгоо бөхийлгөж болохгүй эрүүнд тулаад байдаг болохоор хоол идэхэд их саадтай байжээ. Ийм зах өмссөн хүн хоолыг гараар идсэнээс сэрээгээр идэх нь илүү эвтэйхэн болжээ. 

	Энэ ч үнэндээ үлгэр байх аа даа. Харин сэрээ нь хүмүүс хувцсаа олонтоо сольж угаадаг болсноос буюу хүмүүс цэвэрч болсноос бий болсон юм. 

	Таваг, амны алчуур нь бараг сэрээний хамт бий болжээ. Эдгээр зүйлүүд нь манайд XVII зууны сүүлчээр бий болсон юм. 

	 

	"Ер нь зочин бүхэнд хоол өгөхөд ширээн дээр халбага, талх заавал тавина, харин таваг, амны алчуур хутга, сэрээг зөвхөн тун хүндтэй зочдод тавьдаг"

	 

	гэж жуулчин Мейерберг бичжээ.       

	 


ДӨРӨВДҮГЭЭР ӨРТӨӨ : ТОГООНЫ ТАВИУР

	Долоон юм — долоон таавар

	Хэрэв та нар, усны цоргоноос зуух хүртэл, зуухнаас ширээ хүртэл тасалгаагаар аялаад ядраагүй бол одоо дөрөв дэх өртөө, тогооны тавиур луу хөдөлцгөөе.

	Жуулчин бүхний нэг адил орчин газрыг нь сайтар үзэж, үзсэн бүхнээ замынхаа тэмдэглэлдээ бичицгээе. 

	Хоёр зэс хувин, шилэн сав, нимгэн төмөр данх, тогоо, том цагаан хувин зэрэг байна. 

	Тавиур дээр байгаа эдгээр юмс нь цөм оньсого юм. «Оньсого гэнэ ээ? Тогоо юм уу? Хувин юм уу? гэдэг чинь оньсого уу?» гэж та нар асууцгаах байх. 

	Үнэндээ л оньсого юм шүү дээ. 

	Та нар энэ хувингуудыг зэс гэж мэдэж байна. Гэтэл яагаад эдний нэг нь улаан, нөгөө нь шар байгаа юм бэ? Эсвэл эдний дотор нь яагаад цагаан байгаа юм бэ? Та нарын яриагаар зэс яагаад улаан, цагаан, шар гурван янз өнгөтэй байна вэ?

	Жижиг хувингийн хана, ёроол нь адил зузаантай байтлаа томоосоо хүнд байх уу? Та нар хэл л дээ. Та нар, үгүй гэж хэлэх байх аа. Тэгвэл та нар энэ цагаан хувинг өргөөд үз л дээ. Зэс хувингаас хоёр дахин том атлаа түүнээс маш хөнгөн байна. Яагаад вэ? гэвэл энэ хувин нь маш хөнгөн - хөнгөн цагаан гэдэг металлаар хийгдсэн юм. 

	Шавар горшок нь тавиур дээр зэрэгцэн тавигдсан нь их л болхи мэт үзэгдэнэ. Гэвч эдгээр нь тун ойрхны төрлүүд юм. 

	Эсвэл энэ данх, банк нь нимгэн цагаан төмрөөр хийгдсэн байна. Нимгэн цагаан төмөр гэж юу вэ? Төмөр, нимгэн цагаан төмөр хоёр ямар ялгаатай байдаг юм бэ?

	Бас тогоог аваад үз л дээ. Түүнийг хагалж болох уу? Та нар бодоцгоо л доо. Үнэндээ ширэм гэдэг маань шил биш шүү дээ. Гэвч алхаар чангахан цохичихвол хагарна. 

	Эдгээрээс үзэхэд юмс биш оньсогууд л байна шүү дээ. 

	 

	 

	Яагаад нэг юмыг нэг материалаар нөгөө юмыг өөр материалаар хийдэг юм бэ?

	Энэ долоон юмсыг бүгдийг нь янз бүрийн материалуудаар хийсэн юм. Яагаад эднийг нэг ижил материалаар хийж болдоггүй юм бэ? Хааяа хийж болно. Жишээ нь: тогоог ширэм, зэсийн алинаар ч хийж болно. Данхыг зэс, нимгэн цагаан төмрийн алинаар ч хийсэн байдаг. Харин та нар, ширэм, нимгэн цагаан төмрөөр хийсэн галын шилээврийг сонссон уу? Сонсоогүй байх аа. Нимгэн цагаан төмрөөр хийсэн нь тэр дороо нугарч, ширмээр хийсэн нь пийшингийн хананд цохихын хамт бутран унана. 

	Учир нь янз бүрийн материалууд нь янз бүрийн чанар, шинжтэй байдагт оршино. 

	Нэг материал нь хүчилд тэсдэггүй, хоёр дахь нь усанд тэсдэггүй, гурав дахь нь болгоомжтой ажиллагаа шаарддаг, дөрөв дэх нь ямар ч доргион цохилтоос айдаггүй байх жишээтэй юм. Иймд юмыг хийхэд хойшид түүгээр юм балбах уу, ус хүчилтэй хутгах уу гэх зэргийг урьдчилан санаж зохицуулан хийх хэрэгтэй. 

	Үүнээс шалтгаалж юмыг хийх материалыг сонгож авдаг юм. 

	 

	 

	Ямар материал хамгийн бөх, ямар материал хамгийн хэврэг байдаг юм бэ? 

	Бид бүхэн цөм төмрийг хамгийн бөх бат материалд тооцдог. Ийм ч учраас асар том гүүр, галт тэрэгний буудлуудыг бараг бүхэлд нь төмрөөр барьдаг билээ. Гэвч төмөр нь хамгийн бөх материал атлаа хамгийн хэврэг материал юм. Төмөр замын том гүүр нь ачаатай олон зуун галт тэргийг тэсвэрлэн даадаг атлаа бороо чийг, мананд тэсвэр муутай байдаг. Агаар хэдий чинээ чийглэг байх тусам төмөр төдий чинээ зэвэрч амархан муудна. Зэв гэдэг нь ямар ч бөх төмөр барилгыг аажмаар сүйтгэдэг өвчин юм. 

	Эртний үеийн төмөр эдлэл одоо манай үеийг хүрч чадаагүйн учир энэ ээ. Эртний Египетийн аль нэгэн фараоны хэрэглэж байсан алтан бөгж, бугуйвч нь харц олны ердийн төмөр хадууруудаас амар олддог юм. Магадгүй хэдэн зуун жилийн хойно эрдэмтэд, манай үеийн олон төмөр барилгуудын ул мөрийг ч олохгүй байж болох юм. Учир нь тэд зэв болон хувирна. 

	Энэ чинь ямар айхавтар өвчин бэ, үүнээс хамгаалах арга байх уу?

	 

	 

	Төмөр яагаад зэвэрдэг юм бэ?

	Хэрэв хутга сэрээг угаасны дараа хаттал арчихгүй бол ямар болох вэ?

	Зэвэрнэ гэдгийг хүн бүхэн мэднэ. 

	Юунаас зэвэрдэг вэ? гэвэл чийгээс болдог юм. Нэг усанд шумбагч хүн тэнгисийн ёроолд хоёр зуу гаруй жил хэвтсэн хөлөг онгоцтой дайралдсан гэдэг. 

	Тэр онгоцон дээр их бууны хэдэн бөөрөнцөг сум байжээ. Тэр сумнууд зэвд идэгдэж хутгаар огтолсон ч болмоор байв. Үүнийг ганцхан ус л ийм болгожээ!

	Тэгвэл төмрийг чийгээс яаж аврах вэ?

	Түүнийг дандаа хуурай байлгах хэрэг үү?

	Гэвч үргэлж хуурай байлгахын аргагүй юмнууд бас байдаг шүү дээ. Аяга, угаагуур, хувин аль нь ч гэсэн үргэлж л нойтон байдаг. Байшингийн төмөр дээврийг хамгаалахад бүүр ч хэцүү, учир бороо бүхний дараа алчуураар арчдаггүй шүү дээ!

	Төмөр, бүр хуурай цагт ч удаан болов ч зэвэрч байдаг. Учир нь агаарт чийг байнга байдаг юм. Ер нь агаар юм бүхнийг хатаадаг мөртөө өөрөө хэзээ ч хуурай байдаггүй. Агаар нь дөнгөж саяхан угаасан шал, угаагаад дэлгэсэн даавуу, борооны тогтоол зэрэг юм бүхний усыг өөртөө сорно. 

	Төмрийг зэврэхээс хамгаалах найдвартай арга бол чийгийг нэвтрүүлдэггүй өөр бодисоор түүнийг бүрэх явдал мөн. Наран цэцгийн тос зэрэг шингэн тосоор төмрийг бүрж болно. Энэ тос нь төмрийг уснаас хамгаалж, зэврүүлэхгүй байж болох юм. 

	Гэтэл үүнийг өөрөөр хийдэг юм. Тосны оронд тосон будгийг хэрэглэнэ. Энэ нь буцалгасан тос буюу олифтой хольсон байдаг юм. Буцалгасан тос нь түүхийгээсээ амархан хатдагаараа ялгаварлагдана. Иймд төмрийн будган бүрхүүл нь хатаж, хатуу давхарга болно. Энэ хатуу давхарга нь тосыг бодвол төмөр дээр удаан сайн тогтоно.

	 

	[image: зурах, clipart-г агуулсан зураг

Автоматаар үүсгэсэн тайлбар]

	 

	Энэ арга нь хувин, байшингийн дээвэрт сайн юм. Харин цайныхаа данхыг буддаг хүн байдаггүй. Түүний будаг нь буцалгахаас болж амархан хуурна шүү дээ. Тэгэхээр данхыг зэврэхээс яаж хамгаалах бэ?

	 

	 

	Яагаад нимгэн цагаан төмөр ердийн төмөртэй адил хүчтэй зэвэрдэггүй юм бэ?

	Төмөр, шоколад хоёрт нэг төсөөтэй тал байдаг. Төмрийг зэврэхээс хамгаалж цагаан тугалгаар бүрдгийн нэгэн адил шоколадыг чийгтэж гэмтэхээс хамгаалж цагаан тугалган цаасаар боодог билээ. Сайхан нимгэн цагаан төмрөөр сахрын сав, консервын лааз, хямдхан данх зэрэг олон төрлийн эдлэлийг хийдэг. 

	Цагаан тугалга нь төмрийг чийгээс сайн хамгаалахаас гадна хүчилд их тэсвэртэй. Хүчил нь, төмрийг чийгээс илүү сүйтгэнэ. Нимбэг огтолсон хутган дээр тэр дороо хүрэн толбо бүрхчихдэгийг та нар лав үзсэн байх аа. Хүрэн толбо сууж байгаа нь төмрийг хүчил идэж байгаа нь тэр дээ. Цагаан тугалга бол тиймгүй харин түүнийг гагцхүү идэмхий хүчил л гэмтээнэ. 

	Ямар нэгэн исгэлэн жимсэн компотын лаазанд зөвхөн урагдсан хэсэгт нь зэвэрсэн байдгийг та нар цөм үзсэн байх аа. Цагаан тугалгаар бүрэхэд төдий л хэцүү биш юм. Дээврийн төмрийг цагаан тугалгаар бүрэхийн хэрэггүй. Цагаан тугалга нь их үнэтэй материал юм. 

	Дээврийн төмрийг цайр гэдэг хямд материалаар бүрдэг юм. Цайрдсан төмөр нь жирийн төмрийг бодвол удаан ашиглагдана. 

	Цайрдсан төмрөөр тогоо, сэнжтэй том сав юмсыг яагаад хийдэггүй юм бэ? гэж та нар асуу л даа. 

	Энэ бол мэдээж юм. Цайр нь уснаас ер айдаггүй атлаа хамгийн сул хүчилд ч амархан идэгдэнэ. Тиймэрхүү сул хүчлүүд бидний хоол унданд олонтоо тохиолдоно. Жишээ нь: Хурган чих, алим зэрэгт байна. Цайр хүчилтэй нэгдэж маш хортой цайрын давсыг бий болгоно. Цайртай саванд хоол хийх юм уу, хадгалах нь маш хортой. Харин хувин, угаагуур бол өөр юм. Эдгээр зүйлүүдийг цайр, цайрдсан төмрөөр хийсэн нь олонтоо тохиолдоно. Ер нь будсан буюу өөр материалаар бүрсэн төмрийн алинд ч арчилгаа хэрэгтэй. Байшингийн дээврийг байн байн будаж зэвэрсэн газарт шинээр солих хэрэгтэй. 

	Үүнээс үзэхэд хүн нь амьд ертөнцийн төлөө санаа тавихын нэгэн адил төмрийг зэврэх өвчнөөс хамгаалахын тулд санаа тавих болж байна. 

	 

	 

	Төмөр зүйлүүдийг юугаар хийдэг юм бэ?

	Юугаар хийдэг юм бэ? гэдэг хачин асуулт аа. Мэдээжийн хэрэг, төмрөөр хийж байгаа шүү дээ. За та нар ингээд л андуурцгааж байна. Бидний төмрөөр хийсэн гэдэг энэ сэрээ, хадаас тах, галын шилээврүүд нь үнэндээ төмрөөр хийгдээгүй юм шүү дээ. 

	Чухамдаа ганцхан төмрөөр биш харин нүүрс буюу өөр бодисуудтай хольсон төмрийн хайлшаар хийдэг юм. 

	Ямар ч хольцгүй жинхэнэ цэвэр төмрөөр хийсэн зүйл нь маш их үнэтэй байна. Зөвхөн цэг ердийн галын шилээвэр гэхэд л асар их мөнгөний өртөгтэй байх билээ. Энэ шилээвэр үнэтэй ч гэсэн жирийн төмрөөр хийснээс давуутай юм. 

	Цэвэр төмөр нь даан ч зөөлхөн байдаг. Ийм төмрөөр хийгдсэн шилээвэр нь галд хийхтэй зэрэг л нугарчих болно. Ийм төмрөөр хийсэн хадаас нь хана нэвтэлж чадахгүй ба харандаа үзүүрлэдэг хутга ч зөвхөн цаас зүсэхээс давахгүй юм. 

	Цэвэр төмөр нь маш зөөлөн бөгөөд тун амархан сунадаг учир түүгээр тамхины цааснаас нимгэн, хөнгөн «төмөр цаас» ч хийж болно. Бидний хэрэглэж байгаа төмөр бол цөм хольцтой байдаг. Тэгэхдээ хольц бүхэн төмрийг чанаржуулдаггүй юм. Жишээ нь хүхрийг аваад үзье л дээ, харин төмрийг хэврэг болгодог юм. Төмрийн байнгын дагуул, итгэлтэй найз нь нүүрс болно. Голцуу төмрийн дотор нүүрс байдаг билээ. 

	Ямар учраас нүүрс тэнд байдаг юм бэ?

	Учир нь төмрийг газрын хөрсөнд байдаг хүдрээс гаргаж авдаг юм. Хүдэр нь төмөр хүчилтөрөгч хоёрын нэгдэл юм. Хүдрээс төмрийг ялгаж авахын тулд хүдрийг том зууханд нүүрстэй хольж хийгээд шатаана. Зуух нь өөрөө буцалгагч хоолой мэт юм. Дээрээс нь хүдэр, нүүрсийг хийж, дороос нь агаараар хөөрөгдөнө. Гэрийн эзэн эмэгтэй ч гэсэн халуун тогоо, индүүгээ мөн л ингэж үлээдэг билээ. Зууханд төмрийг хайлуулахын тулд, мэдээж амаар биш агаарын асар хүчтэй хөөргөөр үлээдэг юм. 

	Нүүрс нь цагаартлаа шатаж хүдрийн хүчилтөрөгчийг салгаж авна. Ингэхэд хүдрээс төмөр хайлан урсаж зуухны ёроолд тунана. 

	Хайлмаг шингэн төмөр дээр нүүрсийг хийхэд халуун усанд сахар уусахын нэгэн адил уусна. Иймд дотор цэвэр төмөр биш, төмөрт ууссан нүүрсний уусмал буюу ширэм бий болно. Төмөр нь өөрийнхөө амьдралын эхний өдрөөс нүүрстэй хамт хайлуулагджээ. 

	Хэрэв хайлмаг ширмийг агаараар хийлэхэд нүүрсний хэсэг нь шатаж үгүй болно. Ийм аргаар ширэмнээс ган ба төмрийг гаргаж авна. 

	 

	 

	Ширэм төмөртэй, төмөр нь гантай яагаад адилгүй байдаг юм бэ?

	Төмрийн чанар нь түүний доторх нүүрсний хэмжээнээс тодорхойлогдоно. 

	Хэрэв төмөр шилээвэр, ган хутга, ширмэн тогоог хооронд нь харьцуулж үзвэл өөр хоорондоо адилгүй янз бүрийн материалаар хийгдсэн нь аяндаа тод байна. 

	Төмөр шилээвэр нь гадуураа түлэгдмэл бараан давхарга суусан төдий л олигтой биш харагдана. Түүнийг нугалж болох боловч өөрөө нугарчихдаггүй юм. Ер цохилтоос хугардаггүй түлээ нүүрсийг хутгах зэрэг хүнд ажлаас огт айдаггүй учир түүнийг хээгүй хэрэглэдэг юм. 

	Ган хутга гоё, гялалзсан хурц байдаг. Энэ нь уян хатан учир нугалсан ч өөрөө шулуусна. Хэрэв хүчтэй нугалбал тэр нь хугарна. 

	Хэрэв түүнийг галын шилээврийн оронд хэрэглэвэл тэр нь дорхноо бутарна. Гэвч огтлох, зөрөх, нүхлэх зэрэг өөрийнхөө ажилд тун ч мастер даа. 

	Ширмэн тогоо нь нүүрс ихтэй учир бараг хар шахам хөх саарал өнгөтэй байдаг. Тэр нь хэврэг учир түүнийг алхаар цохивол хагарна. 

	Ширмээр гал шилээвэл удаан тэсэхгүй. Харин хоол хийх нь өөр хэрэг юм. Ийм ажилд бүрэн тохиромжтой. 

	Энэ гурван юм нь мөн л нэг янзын аргаар хийгдээгүй юм. Төмөр нь их халаалтаас улайдаж зөөлөн сунамгай болдог учир түүнийг алхаар давтаж хэрэгтэй дүрст оруулна. Хутгыг мөн л давтаж хийсэн боловч түүнийг их улайсгаад хүйтэн усанд хийж хатаасан байдаг. Ингэснээс ган нь улам хатуурна. 

	Ширмийг давтаж болохгүй. Энэ нь хүчтэй халаалтаас дорхноо хайлж шингэн болно. Төмөр ба ган огт өөр юм. Эдгээр нь хайлахын өмнө зөөлөрдөг. Ийм учраас давтах, хээ тавих, цувnхад бүрэн боломжтой байдаг. 

	Тогоог давтаж хийгээгүй харин хуурай шороогоор хийсэн хэвд хайлмаг ширмийг цутгаж хөргөнө. Нүүрс нь төмөрт бага, ганд арай их, ширмэнд бүр их байдаг учир энэ юмс хоорондоо ялгавартай байна. 

	Ингэхлээр та нар өөрсдийнхөө барьж байгаа ган хутганд хэдий хэрийн нүүрс байгааг амархан мэдэж болно.

	Түүнийг хайрганд хурцлахад, түүнээс цацарч байгаа очоор нь мэднэ. Хэрэв оч нь мод шиг салаалж цацарвал уг ганд нүүрс их байна. Ер нь оч нь хэдий чинээ их салаалан цацарвал нүүрс нь төдий чинээ их байдаг юм. Хэрэв оч нь салаалахгүй ганцхан чиглэлээр үсэрвэл уг хутга гангаар хийгдсэн биш харин төмрөөр хийгдсэн байна. 

	Ямар нэг юмыг чухам юугаар хийснийг нь заримдаа иймэрхүү аргаар мэдэж болдог юм. 

	 

	 

	Өвчтэй товчнууд

	Цагаан тугалга нь төмрийг зэврэхээс авардаг боловч хааяа өөрөө өвчилдөг юм. Энэ нь маш ховор үзэгдэл юм. Цагаан тугалганы өвчин нь жинхэнэ тахалтай адил байдаг. Энэ өвчин гарахтайгаа зэрэг түргэн тархаж ойролцоо байгаа цагаан тугалган юмст халдварлана. 

	Ийм халдварт өвчин 80 жилийн өмнө Ленинградад гарсан билээ. Агуулахад хадгалаастай байсан, цэрэг хувцасны товчнууд дээр сэжигтэй толбууд гэнэт гарсан байжээ. Удалгүй бүх товчнууд нь хар толбоор хучигджээ. Хүмүүс ихэд айцгааж, чухам юу болж байгааг хэн ч мэдсэнгүй. Өвчилсөн энэ товчнуудыг аварч ч чадсангүй. Тэр товчнууд нь удаа дараагаараа зөөлөрч улмаар нунтаг саарал юм болон бутарчээ.

	Энэ аймшигт өвчний шалтгааныг олох гэж эрдэмтэд удаанаар оролдсон юм санж. Гэтэл сүүлд тэр товчнуудад халдвар тусаж салхинд цохиулжээ гэж тодорхойлжээ. 

	Ер нь цагаан тугалга нь цагаан, саарал хоёр янзын өнгөтэй байдаг. Энэ нь чулуун нүүрсийг энгийн нүүрс, бал, алмаас гэх зэрэг хэдэн янз байдгийг аяндаа санагдуулна. Цагаан, цагаан тугалга нь саарал болж, саарал нь цагаан болон хувирч болох юм. 

	Цагаан тугалга саарал болон хувирахад ядаж саарал тугалганы өчүүхэн тоос бууж юуны өмнө халдварласан байх ёстой. Гэвч ганцхан халдвар бага, бас 20 градусаас доошгүй температурт байлгаж салхи цохиулах хэрэгтэй. 

	Үүнээс үзэхэд агуулахад чухам юу болж вэ? Ямар нэгэн замаар агуулахад халдвар оржээ. Бас тэнд гал түлдэггүй учир халуун хүйтэн нь ч тохиромжтой байжээ. Товчин дээр саарал цагаан тугалганы тоос буухын хамт товчин дээр толбо сууж идэж эхэлжээ. Товчнууд нэг нэгнээсээ халдварлажээ. «Цагаан тугалганы тахал» халдварт өвчин нь улмаар бүх агуулахыг хамарч уг хэрэг төгсжээ. 

	 

	 

	Шар зэс байдаг уу?

	Төмөр, ган, ширэмний тухай ярилцсаар бид сэнжтэй зэс савны тухай бараг мартчихжээ. 

	Сэнжтэй сав бүхэн улаан зэсээр хийгдсэн байдаг. Ер нь зэс улаанаас өөр өнгөтэй байдаггүй учир, зэсээр хийдэг гэж ярихад болно. Хүмүүс шар зэс гэж ярилцдаг. Энэ үнэндээ зэс огт биш гууль юм. Хаалганы бариул хийдэг тэр гууль нь зэс цайрын холимог хайлш юм. Гуулин дотор зэс нь тал хувь нь буюу хоёрны гурваас илүүгүй байдаг юм. Гуулинд цайр хэдий чинээ их байх тутам төдий чинээ өнгөлөг байдаг. Хэрэв цайр нь тал хувиас их байвал гууль нь бараг цагаан болдог юм. Иймд энэ гуулинд цайр аль хэр байгааг түүний өнгөөр хамгийн амархан мэдэж болно. 

	Бидний ярилцаж байгаа тэр сэнжтэй сав бол цэвэрч нямбай ажиллагааг их шаарддаг. Хэрэв үүнийг цэвэрлэхгүй бол төдхөн бор буюу ногоон бал сууна. 

	Хэрэв зэс төмөр хоёрын хооронд нэг том ялгаагүй байсан бол тэр балыг зэсийн зэв гэж нэрлэж болох сон. 

	Төмөр бол цоортол зэвэрдэг. Харин зэс зэврэхдээ зөвхөн өнгөн тал нь исэлдэж бал сууна. Гадна нь тогтсон бал нь будаг мэт давхарга болж зэсийг гэмтэхээс авардаг юм. 

	Эрт үеийн хүрэл баримлууд нь манай үед байдаг нь гагцхүү ногоон бал үе улиран бүрхэж түүнийг исэлдэх явдлаас аварчээ. Зэс зооснууд ч гэсэн гадна тал нь исэлдэж амархан өнгөө алддаг. Харин түүнийг нашатырын спиртэд хийвэл цоо шинэ болно. Исэлдсэн зэс нь нашатырын спиртэд уусаж нашатырын спиртийг хөх өнгөтэй болгож, зоос нь дахин шинэ болдог юм. 

	Гууль – зэс - цайрын нэгдэл нь цэвэр зэсийг бодвол удаан исэлдэнэ. 

	Одоо сэнжтэй савны дотрыг нь шагайж харъя. Дотор нь гадна талаасаа огт өөр улаан биш, цагаан байна. Энэ нь бидний мэддэг цагаан тугалган цайр юм. Цагаан тугалган дотор нь хоолны дотор байгаа давс ба хүчлүүдээс уг зэсийг хамгаална. Исэглэн, давстай хоол нь зэс савыг иддэг юм. Улмаар зэсийн давс гарч хамгийн хүчтэй хор болон хүнийг хордуулна. Үүнээс үзэхэд тугалган цайр нь зэсийг хоолноос хамгаалахаас гадна хоолыг зэсээс нэгэн адил хамгаална. 

	 

	 

	Шавраар, ваар савнаас өөр юү хийдэг юм бэ?

	Энэ зах зээл дээр байгаа сав суулганы мухлагуудад байгаа олон янзын хээ угалзтай ваар сав тавгууд нь ердийн шавраар хийсэн гэхэд гайхалтай юм шүү. Нойтон цагт гуталд наалдаж бидний дургүйг их хүргэдэг тэр л шавраар хийж байгаа юм шүү дээ. 

	Ер нь шавраар ваар таваг хийхээр барахгүй юм бүхнийг хийнэ! Түүгээр тоосго шаазан баримлууд, таваг, дотуур хувцсыг өнгөлөх зүйл, цемент ба будгууд хийнэ. Хамгийн сайн тал нь шавар бүхний бүрэлдэхүүнд хөнгөн цагаан байдаг юм. 

	Энэ хөнгөхөн цагаан металлыг эрдэмтэд саяхан олсон боловч одоо гал тогооны өрөө бүхэнд хөнгөн цагаан сэнжтэй сав дайралдана. Энэ нь арга ч үгүй юм. Хөнгөн цагаан нь төмрийн адил зэвэрдэггүй, исгэлэн хоолноос ч эвдэрдэггүй юм. Үнэндээ хөнгөн цагаан нь саван, соодноос жаал айх боловч төдий л аюул болохгүй. 

	Түүнийг «шавар мөнгө» гэж олонтой ярилцах боловч мөнгөтэй зэрэгцүүлэхэд хол зөрүүтэй юм. Агаарт түүний гадуур балтаж, хүчтэй исэлдлээс хамгаалах боловч түүний өнгө нь хувирч цагаан өнгө нь саарал болдог. Гэвч зэсийн балыг бодвол хөнгөн цагааны бал нь ямар ч хоргүй юм. 

	Хөнгөн цагаанаар үргэлж гялалзсан гоё эдлэлийг хийж болдоггүй юм. Гэхдээ мөнгө, алт, гангийн алинд нь ч байхгүй нэг чанартай, тэр нь маш хөнгөхөн, төмрөөс гурав дахин хөнгөн байдаг. Энэ нь нисэх онгоц зэрэг хөнгөн зүйл, барилгад маш чухал хэрэгцээтэй. Хөнгөн цагаан нь олон тооны металлуудтай нэгдэж маш үнэтэй нэгдлүүдийг бий болгоно. Жишээ нь дюралюминий — хөнгөн цагаан магни, зэс, марганцтай нэгдсэн нь гангаас 2 дахин хөнгөн, ган шиг бөх металл болдог. 

	Бидний дээгүүр нь алхаж аялж байдаг шавар маань гайхамшигтай үнэт металлын гар хүрээгүй хүдэр гэж бодоцгоож болох юм! Хөнгөн цагааныг одоохондоо боксит, криолит гэдэг өөр хүдрээс гаргаж авдаг юм. Түүнийг шавраас гаргаж авахад ашиг багатай байдаг. Ашигтай аргыг одоогоор олоогүй байгаа юм. 

	Шаазанг ч гэсэн бидний гишгэлж байгаа тэр шавраар хийдэггүй юм. 

	Түүнийг каолин гэдэг ховор тохиолддог хамгийн цэвэр цагаан шавраар хийнэ. Манай хойд нутгуудаар тийм шавар байхгүй билээ. 

	Ленинградын мужид янз бүрийн холимогтой энгийн тоосгоны шавар их дайралддаг юм.

	Зарим хольцыг шавраас амархан салгаж авч болно. 

	Хэсэг шаврыг шилэн аяганд хийж түүнийг устай хутгаж үзье л дээ. Бүх хүнд хольц ёроолд нь сууж, шавар нь усанд хөнгөн булингарын янзаар үлдэнэ. Булингартай усыг нь өөр шилэн саванд юүлье. Ус нь бүрэн тунгалаг болохоос өмнө шаврын хөнгөн хэсгүүд нь савны ёроолд суух боловч шилэн аяганы ёроолд шаварлаг давхарга тогтохгүй. 

	Нөгөө шилэн аяганд янз бүрийн жижиг чулуу, шохой элсний хуримтлал тогтоно. 

	Энэ хоёр шилэн аяганд байгаль дээр удаан хугацаанд болдог явдлууд болж өнгөрлөө. 

	Элстэй хольцолдсон шаврын жижиг хэлтэрхийг асар том боржин нуруу, шилэн аяганд байгаа усыг уудам тал руу шуугин урсдаг уулын хүчит урсгал гэж бодоцгоо л доо. 

	Боржин бол тийм бат бэх биш, тэр нь ус ба салхинд тэсвэр муутай. Үе улирах тутам боржин нь элс шавар болон бутарна. 

	Уулын гол нь элс шаврыг доош нь урсгана. Чулуу, томоохон элснүүд нь урьдаар тунаж шавар ба элсний жижиг хэсгүүд нь тогтуун урсгалтай газарт тунана. 

	Ингэж голын ёроолд шавар давхарга тогтоно. Гол хатах буюу урсгал нь өөрчлөгдвөл шавар давхарга нь үлдэнэ. Бидний шилэн аяганд үлдсэн элстэй хамт байгаа усанд идэгдсэн мөлгөр чулуунууд нь аль нэгэн газар урьд цагт гол урсаж байжээ гэж аяндаа санагдуулна. 

	Элсний дотор элс хайрганаас гадна өөр хольцууд байдаг. Жишээ нь улаан шар өнгөтэй болдог төмрийн зэв байна. Ийм ч учраас тоосго нь хэн ч будаагүй байхад улаан байдаг билээ. Ер нь шавар өөрөө будаг бэлтгэхэд ордог юм. Жишээ нь охра (хуурай будаг) энэ нь төмрийн исэл ихтэй шар буюу улаан шавар юм. 

	Боржин чулуу элс, шавар болон хувирах нь шавар нь хамгийн энгийн гал тогооны цомбогор тогоо болдгоос илүү гайхалтай биш. Хэсэг шаврыг шавран шахмагтай харьцуулаад үзье дээ. 

	Шавар нь бутрамтгай зөөлөн, шахмаг нь нягт, бат байдаг. 

	Шавар нь усанд амархан нэвчиж зуурмаг болж хувирна. Шахмаг нь уснаас өөрчлөгдөхгүй. 

	Шаврыг ямар ч хэлбэртэй болгож болно. Түүнийг шавах, хавтгайлах, нарийсгаж сунгаж болно. Шавар шахмагийн хэлбэрийг хагалахаас өөрөөр өөрчилж болохгүй. 

	Үүнийг сайн мэдэж авахын тулд шавар ваар хийж үзэцгээе л дээ. Энэ тийм ч бэрх юм биш ээ. Ер «ваарыг бурхан шатаагаагүй» гэж хүмүүс ярилцдаг билээ. 

	 

	 

	Ваар биднийг юунд сургаж болох вэ?

	Шавраар цомбон тогоо барихын тулд юуны өмнө шаврыг устай хольж шавран зуурмаг бэлтгэх хэрэгтэй. Бид үүнд итгэхгүйгээр, усгүй, хийж болохгүй юу гэж асууцгаая л даа. 

	Усгүй болдог юм байна. Ганц ч дусал ус хийлгүйгээр хуурай шавраар сав суулга, ваар зэрэг шавар эдлэлүүдийг хэвлэж хийдэг шахуурга хийгдсэн. 

	Хуурай шаврыг ган хэвд хийгээд ган хэвээр цохидог юм. Үнэндээ хоёр зуугаад атмосферийн их хүчтэй даралт шаардагддаг юм. Энэ нь аль хэр даралт болохыг та нар мэдэж байна уу?

	Энэ номыг ийм их хүчээр даръя гэж бодоход овоолон ачаатай дөрвөн вагоныг давхарлан тавьсантай тэнцэх юм. Гэвч одоогоор бидэнд тийм даралт алга. Тийм их хүчтэйгээр бид шаврыг гараараа цохиж чадахгүй нь мэдээж билээ.

	Машины тос нь үрэлтийг багасгадгийн нэгэн адил шавар зуурмагийн дотор ус нь шаврын саланги жижиг хэсгүүдийн хоорондын үрэлтийг бага болгоно. Хэв цохих гэдэг нь тэр жижиг хэсгүүдийг шахаж хэрэгтэй хэлбэртээ оруулахыг хэлж байгаа юм. Ус нь олон жижиг хэсгүүдийг бие биед нь ойрхон холбож түүнийг бутарч унахгүй болгодог юм. 

	Энэ ч бас бага хэрэг. Шахалтаар шавар хэрэгслийг хэвлэхдээ зөвхөн хэвтэй болгох төдий биш улмаар түүнийг шахаж улам нягт болгодог юм. 

	Ер нь ч шавраар юм хийхэд ус хэрэгтэй байдаг. 

	Шавар зуурмагаар хийсэн зүйлийг заавал хатаадаг. Тэгэхэд ус нь ууршина. Үүнээс шаврын хэсгүүд нь нягтарч, уг зүйл нэлээд бөх болдог юм. 

	Шавар тоосгыг хатаахад дөрөвний нэг нь агшдаг юм. 

	Шавар эдлэлийн муу тал нь хатахаараа шалбаагийн ёроол адил хага хага тусна. 

	Шаварлаг хөрстэй газар борооны тогтоол хатахад түүний ёроол нь хагачсан байдгийг та нар олонтоо үзсэн биз дээ. Энэ нь газар хөдөлсний дараа газрын гадаргуу дээр асар том заадаснууд тогтсон байдгийг санагдуулна. Шоргоолж, шавжид тийм заадас нь өнгийж харахын аргагүй аймшигт гүн эрэг мэт харагддаг байх даа. 

	Шаврыг хатаахдаа хагардаггүй болгохын тулд түүнд элсийг нэмнэ. Шаврын дотор элсэн ширхгүүд нь түүний араг яс буюу бөхлөөс нь болж түүнийг амархан эвдэрдэггүй болгодог юм. 

	Ер нь тэгэхэд бид бүхэн нэгэнт бүх аргуудыг олсноос хойш одоо ажилдаа орж болно. 

	Хэсэг шавар аваад түүн дээр барагцаалбал гуравны нэг хувь нь ус нэмж зууръя. Хэрэв ус нь ихэдвэл гарт наалдаад байна, хэрэв ус нь багадвал задарч унаад байна. 

	Зуурмаг дээрээ их биш торгон элс нэмчихье. Элсний ширхэг үзэгдэхгүй болтол нь зуурна. Одоо цомбон тогоо барих л үлдэж байна. 

	Эхлээд зуурмаг чинь юу ч болохгүй байж мэднэ. Ер нь шавар янз бүр байдаг юм. Зарим шаварт элс их хэрэгтэй заримд нь элс бага ордог юм. Зуурмагийн найрлагыг туршлагаар тохируулах нь сайн байдаг. Нэг ваар хийгээд болохгүй бол дахиад хийхэд, бас л санасанд хүрдэггүй. 

	За энэ нэг ваар хийчихлээ. Ээ, яасан эвгүй хийгдээ вэ? Хэрэв түүнийг дээрээс нь харвал тэгш дугуй биш харин хацар нь хавдчихсан хүний нүүр мэт зууван харагдана. Ер нь ч нүдээр хараад бүх ханын зузааныг нэг адил хийнэ гэдэг тийм амархан биш юм. Энэ нь гортиггүйгээр тойрог зурахтай бараг адил юм.

	Ваар сав хийгчид нь цомбон тогоог тусгай суурь дээр хэвлэдэг юм. 

	Ваарчны суурь машин нь голоо эрэгдэг дугариг банз байгаа юм. Түүнийг хөлөөрөө эргүүлнэ. Ваарчин нь хэсэг зуурмагийг уг модныхоо голд нь тавьж эрхт хуруугаа дотор нь хийж бусад хуруунуудаараа гаднаас нь шахаж барьж өгнө. 

	Эргэлдэхдээ зуурмаг нь ваарчны хуруунд үрэгдэж дугариг хана болон тэгширнэ. 

	Энэ нь бид гортигоо хөдөлгөөнгүй барьж цаасаа эргүүлж тойрог зурахтай адил юм. Гортиг нь ваарчны хөдөлгөөнгүй гар болж, эргүүлж байгаа цаас нь ваарчны суурь машины эргэлддэг жижиг дугариг мод юм. 

	Сайн ч бол, муу ч бол ингээд ваар баригдлаа. Түүнийг хоёр хоног тавиур дээр тавьж хатаана. 

	Хатаж гүйцэхээр шатаах хэрэгтэй болно. Хэрэв шатаахгүй бол түүнд ус хийж болохгүй. Шатаагаагүй шавар ус хийхийн хамт дахиад л зуурмаг болчихно шүү дээ. Ус хийхтэй зэрэг дэвтэж зуурмаг болчихдог ваар тийм сайхангүй байна байх аа!

	Ваарыг улайдсан нүүрсний цогтой зууханд хийе л дээ. 

	Харин сайн хатаж гүйцээгүй байгаад хагарчхаж тусгүй явдал тохиолдож болох юм. 

	Шаварт байсан ус нь халуунаас уур болно. Ингэхлээр уур нь уснаас илүү зай эзэлдэг учир ваарын ханыг цоо татаж гадагш гарна. 

	Ийм байдалд хүргэхгүйн тулд шавар цомбон ваарыг сайн хатаах нь чухал. Түүнийг, зууханд хийсний дараа түүнийг яагаад хийснийг бодож мэдэцгээе л дээ. 

	Шатааж байгаа үед шаврын жижиг хэсгүүд нь хайлж хоорондоо барилдана. 

	Үүнээс үзэхэд шатаасан ваар нь усанд норохдоо байрнаасаа түргэн хөдөлдөг салангид жижиг хэсгүүдээс тогтсон биш харин цул мэт нягт зүйлээс бүтсэн байна. Ийм ч учраас ваарыг зуурмагаар төдий л хийдэггүй юм. 

	Хэдэн цагийн дараа бидний ваар бэлэн болно. Түүний өнгө нь тоосгон улаан өнгөтэй болсон байна. Түүнд одоо урсаад явчихна гэж айхгүйгээр ус хийж болно. 

	Гэвч удаан боловч усанд нэвтэрдэг том дутагдалтай байдаг. Шаврын барьцалдсан жижиг хэсгүүдийн хооронд жижиг нүхнүүд байдаг учир түүгээр ус нэвтэрнэ. 

	Хэрэв та нар өөрсдийнхөө хийсэн биш жинхэнэ хоолны цомбон тогоог харцгаавал тэр нь гадна талаараа нимгэн тунгалаг хальсан бүрхэвчтэй байдаг. Энэ хальс нь шатсан шаврын нүхнүүдийг байшингийн цонхны адилаар хаана. Хэрэв бид шатсан шаврын нүхээр багтахуйц тийм жижигхэн болчих юм бол, бид шаврын чулуу болсон жижиг хэсгүүдийн хоорондуур гарсан асга хадтай хонгилд орох сон билээ. Гүн харанхуй биднийг бүрхэж эхэлнэ. Сүүлдээ гэрэл харагдахад учиргүй яарч гарах гэхэд нэвтэрч гаршгүй тунгалаг хананд тулгараад зогсоно. Бид өөр замаар буцаад зүг бүрдээ эргэлдэж үзнэ, гэвч газар сайгүй хаалттай тулгарна. Энэ чулуун гяндангаас гарах бүх гарцуудыг тунгалаг хальсаар битүү тагласан байна. 

	Ваарыг гадуур нь бүрэх хамгийн ердийн арга бол шаврыг давстай зуурч түүндээ уг тогоогоо булхаж, шатаана. Давс нь элс шавартай хайлаад хальсан бүрхүүл болно. 

	ТАВДУГААР ӨРТӨӨ : АЯГА ТАВГИЙН ШҮҮГЭЭ

	Хоолны ваарын чухал саднууд

	Хөнгөн цагаан сэнжтэй сав, дюралюминаар хийсэн нисэх онгоцноос гадна цомбон тогоонд өөр саднууд олон бий. Тэдгээр нь та нарын гэрт тогоон тавиур дээр биш, аяга тавгийн шүүгээ гэж нэрлэдэг том сайхан байшинд байцгаана. 

	Тэр, жижигхэн тавгууд, хүнхэр тавгууд, цайны аяга, тавиурууд, чихрийн бариул нь уначихсан сав, цорго нь хугарчихсан цайны данхнууд нь яг л парадад жагссан юм шиг тавигджээ. Тэд цөм гялалзсан цагаан сияанаар хийгджээ. Эдний дотор ягаан галын дэргэдэх ягаан тээрэм, ягаан уурагтай ягаан загасчны зурагтай жинхэнэ шаазан сэнжтэй аяга нь хамгийн сайхан харагдана. 

	Бидний хийсэн бүдэгхэн бүрхэвчтэй ерийн ваарыг яаж ч зүйрлэж болох вэ дээ! Бас ч ваар байгаагүй бол сэнжтэй шаазан аяга ч байхгүй байх билээ. 

	Шаазанг бодож хийхийн тулд урьдаар ваарыг хийж сурах хэрэгтэй байлаа. 

	 

	 

	Шаазанг хэн санаж хийсэн бэ?

	Дани, Швец, Франц зэрэг далайн эргийн зарим орнуудад эрэг дагасан урт хавтгай далангууд тогтсон байдаг. Түүнийг ухаж үзэхэд загасны яс, хавч, толгойны хувхай яс, чулуун хутга, хусуур, шиддэг сум, бугын эврээр хийсэн анжис зэрэг их хаягдал хог гардаг байжээ. Үүнээс үзэхэд эрт цагт энд эртний хүмүүс амьдарч тэд хоол ундны хаягдал эвдэрсэн зэвсэг юмсаа сууцныхаа дэргэд овоолон хаядаг байжээ.

	Цаг үе улирах тутам хогийн газар нь хэдэн зуун метрийн бүхэл бүтэн овоо болон хувирдаг байжээ. 

	Энэ их хог дотроос энэ шавар ваарын хэлтэрхий олджээ. Эртний хүмүүсийн ваар нь одоогийнхтой төс багатай байв. Тэр нь гадуураа бүрхүүл ч үгүй ёроол нь тэгш биш шовх юм уу эсвэл бөөрөнхий байжээ. 

	Гэлээ ч гэсэн энэ нь жинхэнэ ваар байсан юм. 

	Үүнээс олон мянган жил өнгөрснөөс хойш юуны өмнө шаазан гарч эхлэв. Шавар ваар хийхээс шаазан аяга хийх нь хэцүү болох нь гайхалтай биш юм. 

	Мянга долоон зуун жилийн өмнө хятадууд анх шаазан шатааж сурчээ. Ялангуяа саяхан XV зууны Мин угсааны хаадын үед шаазангийн талаар ихээхэн амжилт олжээ.

	Хятадын шаазанг Европ алтаар үнэлдэг байжээ. Түүнийг яаж хийдэг хятадын нууцыг сүүлд нэг алхимичээс өөр хэн ч олж мэдсэнгүй. Шаазангийн нэгэн адил хятадын дарь, ном хэвлэх аргыг бас л олдоггүй байж. Хятадууд өөрсдийн мэдсэнээ хэнтэй ч хуваалцдаггүй байсан учир европынхонд тэднийг шинээр хийх явдал тулгарчээ.

	Дарийг Бертольд Шварц дамжуулан авч ном хэвлэхийг Гутенберг, шаазанг Бётгер тус тус олжээ. 

	Бётгер бол саксоны Хүчит Август вангийн ордны алхимич байжээ. 

	Алхимичид нь зэс, төмөр тугалга зэрэг металлуудыг «философийн чулуу»-тай хайлуулахад алт болон хувирч болно гэж бодоцгоодог байжээ. Тэд хэзээ ч байгаагүй санаанаасаа зохиосон тэр чулуугаа олон жилээр эрсэн билээ. 

	Тэр үед философийн чулуунд зөвхөн алхимичид итгээд зогссонгүй. Мөнгөний үргэлждийн их зарлагатай байдаг вангууд, өөрсдийн хоосорсон түрийвчээ хиймэл алтаар дүүргэхийг бодож алхимичдийг өөрийн албанд авдаг ч байжээ. Ордны алхимичид өөр ванд очих явдлаас болгоомжлон тэднийг олзлогдогсдын нэгэн адил голдуу цоожтой байранд байлгадаг байж л дээ. 

	Амласан их баялгийг ван хүлээж тэсэлгүй амжилт гаргадаггүй эрдэмтдийг цаазлах зарлигийг гаргасан юм гэдэг. Доромжилсон юм бил үү, шинжлэх ухааныг онц их хүндэтгэсэн юм бил үү, алхимичдийг жирийн биш алтадсан дүүжлүүрт өлгөж цаазалдаг байжээ. Энэ нь алт олж чаддаггүй тэднийг шоглосон хэрэг байлгүй дээ. 

	Алхимичид нь ертөнцөд байдаггүй философийн чулууг эрэх замдаа олон тооны шинжлэх ухааны жинхэнэ нээлтүүдийг хийсэн юм. Тэдний нэг нь Бётгер юм.

	Тэр арван дөрвөн насандаа алт хийх тухай тайлбарласан философийн чулууны тухай гар бичмэлийг олжээ. Энэ цагаас Бётгер нь алтнаас өөр юу ч бодохоо больжээ. 

	Тэр нь эмийн санд сурагчаар ажиллаж, түүний дэргэд бэлэн лаборатори байгаагүй бол алхимич болохгүй байж мэдэх байлаа. Эмийн сангийн эрхлэгч Цорныг унтсаны дараа шөнө бүхэн түүний залуу сурагч нь өөрийнхөө алхимийн туршлагыг сэм хийдэг байжээ. 

	Нэг удаа тэр ажилдаа дарагдчихаад байтал эрхэмсэг Цорн унтлагынхаа хувцастай эмийн санд орж ирсэн байж. Тэр:

	— Өөдгүй чи, юу хийж байгаа чинь энэ вэ? Чи энэ том уурыг яагаад зөвшөөрөлгүй авав? Чи үүнийг хагалбал төлөөд төлөөд барахгүй шүү! гэж зандарчээ. 

	— Би алт хийж байна гэж Иоганн эмээнгүй өчив. 

	— Алт гэнэ ээ? Өөдгүй хог! Наалдамхай хальс хийж сурсан нь чамд дээр байх сан. Надад алхимич хэрэггүй, эмийн сангийн сурагч хэрэгтэй. Өөрийнхөө юмаа хумьж аваад гэртээ тонил! Чамайг энэ тэнэг байдлаас нь салга гэж эцэгтээ хэл, гээд хөөжээ. 

	Бётгер нь нөхөөстэй хувцас цамцаа түүний алдар нэр, асар их баялгийг агуулсан үнэт гар бичмэлээ үүрээд гунигтайгаар харьжээ. 

	Гэрийнхэн нь түүнийг төдий л найртай хүлээж авсангүй. Түүний эцэг нь мөнгө цохидог хүн байсан боловч Иоганнын гэрт илүү мөнгө бараг олддоггүй байжээ. Бётгер аргагүйн эрхэнд хэдэн сарын дараа Цорнгийнд буцаж очих болов. 

	Алхимиэр дахин оролдохгүй гэж Бётгер аргагүй ам өгчээ. Гэвч тэр, мурийтай хөзөрт орсон хүн шиг алхими руугаа тэмүүлсээр байжээ. 

	Бётгер дахиад л маш болгоомжтойгоор шөнийнхөө туршлагыг хийж эхэлжээ. Гэвч Цорн түүнээс илүү нарийн хатуу байжээ. Гай болж нэг шөнө эмийн сангийн эрхлэгч Бётгерийг дахин барьж, түүнээс ямар ч үг сонсолгүй эмийн сангаас хөөжээ. 

	Бётгер их хүнд байдалд орж, гэртээ харихгүйгээр шийджээ. 

	Гэр оронгүй энэ алхимичид нэг их аз завшаан тохиолджээ. Бётгер нэрд гарсан тайж Фон Фюрстенберг гэгч хүнтэй санамсаргүй танилцжээ. Арван зургаан настай эрдэмтний туршлагын тухай тайж мэдээд түүнийг өөрийндөө аваачиж жинхэнэ лаборатори байгуулж өгсөн юм гэдэг. Түүнд гоё хувцаснууд өмсүүлж, их мөнгө өгч, гоё тасалгаанд суулгаж, Бётгер ч бүр гарч өгчээ. Энэ тухай Цорн сонсож тэр, миний сурагч алдартай алхимич болсон гэж эм авагчдад үргэлж бахархан ярьдаг болжээ. Худалдан авагчид нь Цорн шиг ийм багшийн дэргэд хүн, ямар ч эрдэмтэн мэргэд болох нь эргэлзээгүй гэж хариулцгаана. 

	Гэвч он жил дараалан өнгөрч Бётгерийн сахал нь их ургасан боловч хийсэн туршлагуудаас нь юу ч гарсангүй. Түүнд, тайж анхандаа их л эелдэг байснаа сүүл сүүлдээ үнэлэхээ больж харин Бётгерийг залилан мэхлэгч гэж ихэд сэжиглэдэг болжээ. Хууран мэхэлсэн хэргийг тэр үед тун хатуу шийтгэдэг байжээ. 

	Бётгер оргохыг оролдсон боловч түүнийг барьж ажлаа үргэлжлүүлэхийг хүчээр тулгажээ. Тэр хуучин эмийн санд ажиллаж байхдаа туршлага хийлээ гэж шийтгүүлж байсан бол одоо түүнд туршлагаа үргэлжлүүлэхээс татгалзсан гэж улам хатуу шийтгэл тулгажээ. 

	Тун сүүлд нь алтыг хийх өөрийн аргын тухай тодорхой бичихийг Бётгерээс шаардсан юм байна. Харин тэгэхэд л Бётгер жинхэнэ мэхлэгч болсон билээ. Тэгээд тэр, эхнээсээ адгаа хүртэл шал дэмий юмнуудыг санаанаасаа зохион бичжээ. Гэвч тэр ном нь тайжийг мунхруулж чадсангүй. Улмаар түүний хуурамч болох нь илэрч вангийн зарлигаар Бётгерийг шоронд хийжээ. 

	Энэ үед Цорн өөрийн сурагчийн эрдмийг магтахаа больсон гэдэг. 

	— Бётгер бол хууран мэхлэгч, тэр яасан ч дүүжлэгдэж үхнэ гэж би үргэлж хэлдэг байсан шүү дээ гэж саяхан огт өөр үг сонсдог байсан худалдан авагчдадаа эмийн сангийн эрхлэгч их л үнэмшүүлэхийг оролдож ярьдаг болов. 

	Аз болж Бётгер дахин сэргэж, Цорн дахин алдаа хийжээ. Түүнд түшмэл Чирнгаузен гэдэг шинэ эзэн олджээ. Түшмэлийн зөвлөснөөр ван, тэр үед алтнаас илүү үнэлэгдэж байсан шаазан хийх аргыг ол гэж Бётгерт даалгажээ. Үүнээс өмнөхөн нь Август ван, дөчин найман төрөлтэй ширээний шаазан хэрэгслийн оронд пруссийн ванд бүтэн хороо өгсөн байжээ. 

	Туршлага амжилттай болж, Бётгер нь мейссений шавраар цагаан биш бор шар өнгөтэй шаазан хийжээ. 

	Зохион ологч асар их баялгаар шагнагдсан боловч бас л түүнийг чөлөөтэй тавьсангүй.

	Тэр үед шаазан хийх арга нь улсын нууц гэж зарлагдсан юм байжээ. Бётгер ба түүний гурван туслагчдыг гэмт хэрэгтэн мэт хяналтын дор байлгадаг байв. Анхандаа шаазан савнуудыг зөвхөн орднуудад л үзэж болох байлаа. Саксоны ван нь бусад вангуудад Мейссений ваараар бэлэг өгдөг болжээ. Харин 1707 онд Лейпцгийн яармаг дээр шаазанг анх худалдаанд гаргажээ. Улмаар Мейссенд Альберктсбургийн харшид шаазангийн том мануфактурыг байгуулжээ. Энд Бётгер нь цагаан шаазан хийж гаргасан билээ. 

	Мейссений сав суулгуудыг зөрөлдсөн хоёр сэлэм бүхий заводын тэмдгээр амархан таньж болох бөгөөд тэр дорхноо дэлхийн өнцөг бүхэнд алдаршжээ. Жинхэнэ хятад шаазангаас түүнийг бараг ялгахгүй боллоо. Бётгер, Мейссений харшид олзны хүн мэт олон жил суужээ. Түүнд ганц эрх чөлөөнөөс бусад юуг ч хайрладаггүй байж гэнэ. 

	Түүний нас нь ч дээр гарч, оргохыг дахиад оролджээ. Оргохын тулд Пруссийн ордныхонтой нууц хэлэлцээр хийж эхэлжээ. 

	Гэвч оргон гарч чадсангүй. Түүний прусстэй хийсэн хэлэлцээр илэрч, улмаар баривчлагдаж шийтгэгджээ. Гэвч тэр нь хамгийн сүүлчийн амжилтыг олсон билээ. Учир нь тэр шоронд үхсэн учир цаазлагдахаас мултарчээ. 

	 

	 

	Шаазангийн үйлдвэрлэлийн нууцууд

	Мейссений харшийн гянданчдын чандлан байсан, улсын нууц гэдэг нь юу вэ? Шаазан хийхэд юунд нь нууц байдаг юм бэ?

	Ганц биш олон нууц байдаг юм.

	Нэгдүгээр нууц нь — ердийн биш, хамгийн цагаан шаврыг олох, Бётгер тийм шаврыг тун санамсаргүй олсон юм гэдэг. 

	Тэр нэг удаа өөрийнхөө хиймэл буржгар үсийг оодож байхдаа ооны ер бусын онцлогийг ажсан ажээ. Бүх шинжээр жинхэнэ оо биш ямар нэгэн маш цэвэр шавар байжээ. 

	Сүүлд энэ нь Мейссений харшийн ойролцоо олонтоо тохиолддог жинхэнэ шавар болох нь танигджээ. Бётгер энэ оогоор шаазан хийхээр оролдсон нь үнэхээр амжилттай болсон юм санжээ. 

	Энэ хэрэг үнэндээ яг ийм байгаагүй боловч Бётгер төстэй шаврыг олсон байжээ.

	Хоёрдугаар нууц нь гэвэл цэвэр цагаан элс, сайн чанарын гялтгануур буюу хайлуур жоншийг олох хэрэгтэй. 

	Элс нь ваар хийхийн нэгэн адил шавар хатахдаа хагардаггүй болгох, шаврыг түргэн хайлуулахын тулд гялтгануур буюу хайлуур жоншийг хэрэглэдэг юм.

	Гуравдугаар нууц нь: элс, слюд, хайлуур жоншийг нунтаглаж бид шаврыг шилэн аяганд тунгаасны адил том хэсгүүдээс нь тунгаана. Ёроолд тунаж үлдсэн нь хэрэггүй. Харин ёроолд аажмаар тунадаг хамгийн нунтаг нь хэрэгтэй юм. Шаврыг бас тунгаахад, түүний дотор бүхэл хэсгүүд байж болох юм. 

	Шавар, элс, хайлуур жоншны хамгийн нунтгийг хольж зуурна. Зуурмагийг ваарын суурь машин дээр тавьж хэвлэнэ. Хэвлэх ба хатаахад онц нарийн ухаан орохгүй. Гэвч шаазанг шатаах нь ваар шатаахтай адилгүй байдаг. Үүнд их туршлага хэрэгтэй. Шаазанг хоёр дахин шатаадаг, эхлээд өнгөцхөн шатааж, дараа нь паалан түрхэж дахин шатаана. Хоёрдугаар шатаалтад л шаазан хийхийн гол нууц байдаг юм. Шаазанг хайлахаас наахнуур их хүчтэй шатаадагт хамаг нууц нь байгаа юм. Яагаад энэ вэ, та нар мэдэх үү? Ядаж байж хэвлэсэн шаазанг маань их халуун зууханд ороод урсаж талаараа налчийж үзэсгэлэнгүй болно.

	Иймд түүнийг хэв загварыг алдуулахгүйн тулд түүнд янз бүрийн тулгуур дугтуй хийж аргалах хэрэгтэй. Ингэж зууханд их хэмжээний таваар сүйддэг юм даа. Бас мэдвэл зохих өөр нууц байдаг. 

	Тавиурт хүрч байгаа ёроолын нь пааланг сайтар цэвэрлэхгүй бол паалан нь хайлаад уг шаазан тавиуртайгаа наалдчихаж болох юм. 

	Шаазанг яагаад ийм хүчтэй шатаадаг юм бэ? Үүнээс арай өнгөц шатаавал зүгээргүй юү?

	Муу шатааж болдоггүйдээ л хамаг учир нь байгаа юм. Хэрэв сайн шатаахгүй бол шаазан биш шавар ваар болно. 

	Шаазан нь шавар ваараас юугаараа ялгагдах вэ? Шаазан бол шил шиг тунгалаг хайлгагдсан тунгалаг байдаг. Харин ваар бол шавар ваар шиг нүхнүүдтэй байдаг. Хүчтэй халаалтаас шаазангийн доторх жижиг хэсгүүд нь хайлж хоорондоо нэгдсэн байдаг. Ийм учраас шаазан нь тунгалаг байдаг юм.

	Тавгийг шаазан ваарын алинаар хийснийг гэрэлд бариад үзэхэд амархан мэдэж болно. Шаазан нь гэрэлтэнэ, ваар нь гэрэлтэхгүй. 

	Бас түүнийг ёроолоор нь мэдэж болдог сайн арга бас бий. Хэрэв ёроолын нь паалан цэвэрлэгдээгүй байвал ваар, цэвэрлэгдсэн байвал шаазан байдаг юм. 

	 

	 

	Танай аяга, тавгийн шүүгээнд элсээр хийгдсэн зүйлүүд байдаг уу?

	Та нар шүүгээний тавиур дээр байгаа зүйлүүдийг сайн харцгаа даа. Аяга тавгуудаас өөр юмс байгааг та нар үзэхгүй байна гэж үү дээ? Энэ хундага босоо шилэн аяга харцгааж байгаа биз дээ? Элсээр хийгдсэн зүйлүүдийг та нар ...

	 

	... нууд чухам юугаар хийгдэж вэ? Эд чинь л цөм элсээр хийгдсэн шүү дээ. Шилийг хүүхдүүдийн элдэв юм хийж тоглодог ердийн элсээр хийдэг юм. Шилээр зөвхөн аяга хундаганууд хийхээс гадна одоо төмөр, шил хоёроор асар том барилга ч барьдаг болсон билээ. 

	Жишээ нь Лондонд «Шилэн байшин» гэж нэрлэгддэг асар том байшин байдаг. Энэ байшин нь асар өндөр бөгөөд уудам учир түүний танхимуудад олон настай моднууд гадаа мэт ургаж байдаг юм. Энэ асар том барилгын тал хувь нь элсээр хийгдсэн мөртөө нураад уначихдаггүй билээ. 

	 

	 

	Хатуу шингэн байдаг уу?

	Ердийн лонхны шилийг хийхэд ваарт элсийг хийгээд түүн дээр шохой, сод хоёрыг нэмээд тусгай зууханд хийнэ. Харин ваар нь галд тэсвэртэй шавраар хийгдсэн байх хэрэгтэй. Тэгэхгүй бол их халуунд хайлчихна шүү дээ. 

	Элс сод. шохой нэгдэж сүүлдээ ус мэт хайлмаг шингэн шил болно. 

	Гэвч шил нь ус мэт харагдах боловч хөрөхөөрөө устай огт адилгүй болдог. 

	Усны температур нь тэг хүрээгүй байхад хөрөвч шингэн хэвээрээ байна. Харин термометрийн мөнгөн ус тэг хүрэхэд ус хөлдөж хатуу мөс болно. 

	Хайлмал шингэн шил нь уснаас ондоо юм. Хөрөхдөө их аажмаар өтгөрнө. 1200 градуст жимсний шүүс шиг байдаг, 1000 градуст утас мэт сунадаг болно, 800 градуст бүр зуурамтгай болно. 

	Энэ зууралдсан шингэн нь зөөлөн зуурмаг болж улмаар хатуурч бидний нүдэнд дассан шил болно. Үүнээс үзэхэд шил нь чухам хэзээ хайлдаг, хэзээ хөлддөгийг хэлэхэд тун хэцүү юм аа. 

	Хэдийгээр улайдсан цог цагаан мөс мэт ерийн харагдах боловч шилийг яагаад «хатуу шингэн» гэж нэрлэдгийг тайлбарлая л даа. 

	Хэрэв шил нь «хатуу шингэн» буюу зуурмаг мэт сунамтгай зөөлөн байгаагүй бол энэ цолхогор том усны сав, янз бүрийн хундаганууд, угалзтай цомууд зэрэг бүх зүйлүүдийг бид хэвлэж хийж чадахгүй байх сан билээ. 

	 

	 

	Савангийн бөмбөлгийн фабрик

	Төмрийг улайдсан дээр нь балбаж ав гэж ярилцдаг. Шилийг үүний нэгэн адил улаан дээр нь үлээж ав гэж хэлж болох юм шүү. 

	Ер нь шилэн эдлэлийн ихэнхийг хүүхэд савангийн хөөс үлээдгийн нэгэн адил үлээж хийдгийг та нарын зарим нь огт мэдэхгүй байж болох юм. Ганцхан гуурс нь тарианы иш биш модон соруултай урт төмөр гуурс байдаг юм. Вааран доторх хайлмаг шил жаахан хөрсний дараа ажилчин нь гуурсны үзүүрт хэсэг хайлмаг шилийг өлгөн авчирч үлээж эхэлнэ. Ингэхэд шилэн бөмбөлөг болно. 

	Энэ шилэн бөмбөлгөөр шилэн аяга хундага, лонх, цонхны шил алиныг нь ч хийж болно.

	Нэг лонх хийе гэж үзье л дээ. Ажилчин хэсэг шилийг хэвд хийгээд уг хэвийн ханыг дагаж дүүртэл үлээнэ. Түүний хэв нь салдаг учир лонхыг хөрсний дараа амархан гаргаж авна. Харин эртхэн лонхыг үлээдэг гуурснаас тасалж авах нь хэрэгтэй. Үүнд лонхны халуун хоолойг хүйтэн төмрөөр хайрахын хамт сална.

	Туршлагатай шилчин гуурсны тусламжтайгаар хийж чадахгүй тийм шилэн дүрс бараг дайралдахгүй шахам биз ээ. 

	Та нар лабораторид байгаа шилэн хэрэгслүүдийг үзсэн байх. Тэд цөм үлээгдэж хийгдсэн юм шүү дээ. 

	Шил үлээх нь хортой их хүнд ажил юм. Ийм учраас одоо олонх заводуудад ялангуяа томоохон зүйлүүдийг хүний уушгиар биш механикжилсан агаарын шахуургаар хийлдэг болсон юм. 

	Гуч гаруй жилийн өмнө лонх үлээдэг машиныг зохион хийжээ. 

	Энэ машиныг зөвхөн хоёр хүн ажиллуулах бөгөөд энэ нь наян шил үлээгчдийн хүчтэй юм. Нэг өдөрт хорин мянган лонхыг гаргаж чадна. 

	Шилэн эдлэлийг үлээх ч яах вэ, түүнийг хөргөж сурах хэрэгтэй. 

	Хэрэв шилэн савхыг гал дээр халааж жижиг дуслыг усанд унагаахад тэр дороо тунгалаг хатуу дусал болон хувирна. 

	Ийм жижиг дуслыг нунтаглахад тун амархан байдаг. Түргэн хөрсөн шил ямар хэврэг байдгийг үүнээс мэдэж болно. 

	Шилэн эдлэлийг бөх болгохын тулд түүнийг аажмаар хөргөдөг тусгай зууханд хийж удаан байлгана. Шилэн аяга хундаганууд, таваг зэрэг зарим шилэн эдлэлийг хөргөсний нь дараа үрдэг чулуунд өнгөлж, олон талс болгодог юм.

	Эхлээд энэ талстууд нь бүдэг өнгөтэй байдаг боловч түүнийг тусгай нунтаг зүйлээр өнгөлж гялалзсан тунгалаг болгоно. Эхлээд үлээж дараа нь талстууд гаргаж өнгөлж хийхээс гадна бас түүнээс бүр хялбараар, ширэмний нэгэн 

	адил цутгаж хийдэг. Хэрэв шил нь түргэн хайламтгай, халаахад түргэн бутрамтгай байвал түүнийг шахаж юм хийнэ. 

	Шахмал буюу хэвлэмэл шилэн эдлэлийг түүний талстууд нь хурц биш мохоо байдгаар ялгаж мэднэ. Хэзээ нэг цагт талстай хундагыг хямдхан цутгамлаас ялгах хэрэг тохиолдож болох тул дээрх тэмдгийг санахад гэмгүй юм аа. 

	Толины том шилийг үлээдэггүй бас л цутгадаг юм. Энэ нь том зузаан хавтгай болох бөгөөд дараагаар нь үрж өнгөлнө. 

	Ер шилэн эдлэлийг зөвхөн хийцээр нь ялгах биш, шил олон ялгаатай байдаг. Жишээ нь ногоон өнгөтэй шилэн лонхыг жирийн шар элс, сод, цэрдтэйгээр хийдэг. Ердийн элс нь зэв ихтэй байдаг учир түүнийг шар өнгөтэй болгож байгаа юм. Шил хайлуулах зууханд ороод шар өнгө нь ногоон туяатай болдог, энэ нь шилэнд төмөр байдгийн үнэн тэмдэг мөн. 

	Цонхны цагаан шилийг арай цагаан элсээр хийнэ. Хамгийн сайн шилийг цэвэр цагаан элс, содны оронд поташ, цэрдийн оронд шохой буюу сурик хийж бэлтгэнэ. Энэ нь доржпалам мэт хүнд тунгалаг — тунгаамал шил болдог юм. 

	 

	 

	Хагардаггүй шил

	Хайлгасан элс буюу болроор хийсэн сав суулга нь нэлээд бөх байдаг, түүнийг улайдтал нь халаагаад хүйтэн усанд хийсэн ч гэм болдоггүй. 

	Хэрэв тийм юм бол шилэн аяга таваг, лонхыг болроор хийх нь яасан юм бэ? Учир нь болор сав суулга маш үнэтэй байдаг. Болорыг хайлгахын тулд их хэмжээний энергийг хадгалж чаддаг цахилгаан зуух хэрэгтэй юм. 

	Болор, ирээдүйн шил болох юм. 

	Одоохондоо хүмүүс ердийн шилийг сайжруулах талаар ажиллаж байгаа юм. Америкчууд, 200 градус халааж байгаад мөстэй усанд хийхэд хагардаггүй шил хийсэн байна. Түүнийг «пирекс» гэж нэрлэдэг. 

	Францад бууны сум даадаггүй «триплекс» гэдэг шилийг хийжээ. Бууны сум нь уг шилийг мөргөөд жижиг тоос болон бутран алга болж, уг шил ямар ч гэмтэлгүй үлдэнэ. «Триплекс» нь хооронд нь тунгалаг целлюлоидоор наалдуулсан толины хэдэн давхар шил юм. 

	Саяхан Зөвлөлтийн инженерүүд, хагардаггүй шилийг хуванцраар хийжээ. 

	Ийм шилээр хойд туйлд попанинчуудын майхны цонхыг хийсэн байж билээ.

	 


ЗУРГААДУГААР ӨРТӨӨ : БОСОО ШҮҮГЭЭ

	Сүүлчийн буудал

	Бидний жуулчлал төгсөх дөхөж байна. Бидний сүүлчийн өртөө хувцасны том босоо шүүгээ юм аа. Ер нь босоо шүүгээнүүд олон янз байдаг. Заримдаа талыг бүхэлд нь эзэлсэн, тоглох үед зургаан хүн ч зэрэг багтчихмаар асар том шүүгээ байдаг. Жижигхэн хүүхэд ч багтахгүй маш жижигхэн шүүгээ ч бас байдаг. Мөн хаалганы энгээр сайхан тольтой, зарим нь огт тольгүй ч байдаг.

	Бидний дөхөж ирж байгаа шүүгээ бол тийм ч том биш, тийм ч бага биш шүүгээ байна. Үүний дотор нь дотуур хувцасны гадуур хувцасны, тус тусын тасалгаатай юм байна. Хаалганд нь ч тийм том биш, тун ч жижиг биш толь суулгагджээ. Шүүгээ рүү шагайхын өмнө энэ толины тухай жаахан ярилцъя л даа.

	 

	 

	Толины түүх

	Шилээр хийсэн толь байгаагүй урьд цагт толины оронд мөнгө буюу зэстэй цагаан тугалган бөмбөгөр металлыг хэрэглэдэг байв. Гэвч металл толь нь агаарт амархан харлаж өнгөө алддаг байжээ. Сүүлдээ нимгэн металлаа, бидний фото зургаа шилний цаана хийдгийн адил агаараас далдалж шилээр тагладаг болжээ. 

	Ингээд шилэн толь болжээ. 

	Толийг тугалган цаасаар арлаж, мөнгөн усаар өнгөлж хийдэг байлаа. Ингэхэд мөнгөн ус нь цагаан тугалгаа уусгана. Ийм уусмал нь шилэнд бөх наалддаг сайхан чанартай байдаг. 

	Мөнгөн усаар ингэж хийх нь шилэнд төдий л сайн биш байлаа. Нэг сарын дараагаар шил нь металлаар жигд бүрхэгддэг байна. 

	Эрдэмтэн Либих өөр сайн аргыг нээж олсон юм. Шилэн дээр мөнгийг суулгадаг тусгай уусгамлыг цутгана. Хагас цагийн дотор мөнгө урсаж, шил нь гялалзсан цагаан мөнгөөр хучигдана. Толины арыг бөх болгохын тулд будна. 

	Энэ нь хортой мөнгөн ус орохгүй сайн арга юм. Бас толь ч улам тунгалаг болдог юм. 

	Мөнгөлсөн мөнгөн устай хоёр толийг зэрэгцүүлэн тавихад мөнгөн устай нь бүдэг болох нь аяндаа харагдана. Харин таван лааны чийдэнгийн гэрэл мөнгөн устай толинд арван зургаан лааны гэрэлтэй харагддаг нь түүнд гэрэл хэчнээн шингэдгийг гэрчилж байна. 

	Толийг үйлдвэрлэх нь тийм учир нь олдохгүй нарийн зүйл биш боловч зөвхөн гурван зуун жилийн өмнө ганцхан Венец хотод хийж чаддаг болсон билээ. Венецийнхэн толь хийдэг аргыг их нуудаг байжээ. Гадаадын хүнд толины үйлдвэрийн нууцыг задалсан хүнийг цаазаар хороодог байжээ. Венецийн засгийн газрын тушаалаар шилний бүх үйлдвэрүүдийг Мурано гэдэг салангид арал дээр нүүлгэн аваачиж, тийш нь гадаадын хүмүүсийг очуулдаггүй болжээ. 

	Энд олон мянган ажилчидтай дөчин том завод байсан гэдэг. Зөвхөн Францад жилд 200 авдар толь гаргаж байжээ. Энд зөвхөн толиноос гадна өнгө бүрийн шилээр дэлхийд алдартай янз бүрийн сав суулгыг хийдэг байжээ. Венецийн цөм шилэн ваарууд нь нарийн хийцээрээ гайхагдана. Ер нь энэ угалзалж ороолдсон цэцэг навчийг ийм хэврэг материалаар хийсэн гэхэд үнэмшихэд бэрх юм аа.

	Мурано арлын шилний алдартай мастерууд нь Венецийн бүгд найрамдах улсад маш их хүндэтгүүлдэг байжээ. Шилчин гэдэг нэр нь ордныхоос илүү хүндтэй байж л дээ. Уг арлыг шилчдийн өөрсдийн нь сонгосон зөвлөл удирдана. Венецийнхний их айдаг сбирүүд (цагдаа нар) нь Мураногийн оршин суугчдыг захирдаггүй байжээ. 

	Харин ганцхан шилчдийн харийн оронд гарах эрхийг цаазаар хорьсон юм. Хэдий тийм боловч Венецийнхэн өөрийн нууцыг удаанаар хадгалж чадсангүй.

	Тэр цагт Венецэд сууж байсан Францын элчинд Парисаас нууц захидал ирж түүнийг нэг хүнд бодолд дарагдуулсан юм гэдэг. Энэ захидал нь төгөлдөр хүчний сайд Кольбераас ирсэн байжээ. Уг захидалд, вангийн толины шинэ мануфактурт ажилчдыг яаралтай ол гэж бичсэн байжээ. Мануфактур гэж олон ажилчидтай гарын үйлдвэрийг нэрлэнэ. Тэр үед машин байгаагүй билээ.

	Мурано дахь толины заводуудаас ажилчдыг олох нь тун бэрхтэй болохыг элчин сайд мэдэж байжээ. Венецийн хуулийн эмхэтгэлд «Хэрэв шилчин хүн өөрийнхөө үйлдвэрийг өөр оронд зөөвөрлөн аваачвал түүнд буцаж ирэх тушаалыг явуулна. Хэрэв тушаал дагахгүй бол түүний төрөл садныг гянданд хорино. Хэрэв тэгэхэд эргэж ирэхийг хүсэхгүй бол түүнийг алуулахаар хүмүүсийг явуулна» гэж бичигдсэн нь элчинд аяндаа санагджээ. Шилчин олдлоо гэхэд түүний замыг яаж далдлах бил ээ дээ? Бас тэгээд өөрийн сууж байгаа тэр орны хуулийг зөрчих ёсгүй байдаг. 

	Тэр орой Венецийн бүх байшингуудын нэгэн адил сувгийн эрэгт баригдсан, Францын элчин сайдын яамны байр луу бүрхүүлтэй завь хөвж иржээ. Тэр завинд хар цувтай, цэзгэр биетэй хүн байсан гэнэ. Тэр хүн хэдэн цаг болсны дараа буцжээ.

	Энэ цагаас хойш үл таних нууц тэр хүн элчний байранд байн байн ирэх болжээ. Хэрэв элчний түгжээтэй өрөөг шагайх завшаан тохиолдвол Францийн нэртэй түшмэлтэй их л хөгжөөнтэй хөөрөлдөж байгаа жирийн хувцастай хүнийг харж болох байлаа. Энэ хүн бол Мурано дахь цэрдийн мухлагийн эзэн байжээ. Цэрдийн худалдаачин, францийн түшмэл хоёр юу ярьсныг хэн мэдэх вэ дээ. 

	Харин нэг долоо хоногийн дараа Францийн элчний шуудан зөөгч, дөрвөн шилчин Францад очихыг зөвшөөрч оргоход бэлхэн байна гэдэг захидлыг Кольберт хүргэж өгсөн гэдэг. 

	Тэгээд бас хэдэн долоо хоног өнгөрч дээ. Шөнийн харанхуйгаар хөлөөсөө толгойгоо хүртэл зэвсэглэсэн хорин дөрвөн хүнтэй жижиг завь Муранод тулж очиход, харанхуйн дундаас танил худалдаачин дөрвөн хүн дагуулсаар иржээ. Завины дэргэд хэдэн үг солилцож, юм авалцсаны дараа сэлүүр хөдөлж уг завь нь Венецийн дөрвөн хүнийг аваад алсын Франц руу хөвжээ. Цэрдийн худалдаачин ч хахуулд авсан хоёр мянган ливртэй хүүдийгээ цувны хормой доогуур нуугаад баяртай харьсан гэдэг. 

	Дөрөвхөн хүн цөөн учир хэдэн долоо хоногийн дараа хоёрдугаар ээлжийн дөрвөн хүн Венецээс оргож иржээ. 

	Венецийн засгийн газар, вангийн мануфактурын байгаа газрыг мэдэж чадахгүй байгаа, Парист сууж байгаа өөрийн элчнийг халж Гвистиниани гэдэг элчнийг шинээр томилон явуулсан юм гэнэ лээ. 

	Гвистиниани удалгүй оргогчдыг олж заримтай нь уулзжээ. Элчин вангийн мануфактурт орохыг голчилсонгүй, харин зарим шилчдийг нутагтаа буцахыг ятгаж амжжээ. 

	Тэр үед Кольбер ч зүүрмэглэж суусангүй. 

	Тэр, венецийнхнийг өөртөө байлгахыг бүх хүчээрээ оролдож байжээ. Тэднийг арай л ордондоо суулгасангүй. Асар их хөлсийг өгч, тэдний хүссэн бүхнийг хангаж байлаа. Үхлийн аюул учирч байгаа тэдний гэр бүлийнхнийг Венецээс оргоход нь тусалж байв. (Гэнэт шилчин нарын) эхнэр хүүхдийн хойноос Венецийн засгийн газраас хөөсөн боловч тэдний ул мөр нэгэнт арилсан байжээ.

	Гвистинианы үлдсэн Венецчүүдэд уучлалыг үзүүлж тус бүрд нь 5000 дукатыг өгнө гэж амласан нь дэмий болжээ. Тэд сайхан амьдарч байсан Парисаас явахыг зөвшөөрсөнгүй. Оргож ирсэн энэ хүмүүс алж шийтгэдэг аюултай хуулийг огт мартжээ. Францад ирээд яг жил хагасын дараа 1667 оны 1 дүгээр сард мастеруудын хамгийн сайн нь гэнэт үхжээ. Түүнээс гурван долоо хоногийн дараа ялангуяа толины шилийг хамгийн сайн үлээдэг нэг нь үхэж гэнэ. Эднийг эмч нар судлаад хордогдож үхсэн гэж нотолжээ. Яг энэ үеэр Франц руу зугтахыг оролдсон хоёр шилчнийг гянданд хорьж тэнд нь алсан байна. 

	Үүнээс болж Парис дахь вангийн мануфактурт ажиллаж байсан мастерууд ихэд айж нутаг орондоо буцаахыг гуйцгаадаг болж гэнэ. Нэгэнт тэдний нууц францчуудад илэрхий болсон бас тэдэнд их мөнгө төлдөг байсан учраас Кольбер төдий л татгалзсангүй. 

	Вангийн мануфактурт ажил зогсолтгүй үргэлжилж төдхөн Францад хийгдсэн толинууд Версаль, Фонтенебло, Лубрегийн орднуудад тавигджээ.

	Тэгээд ордны авхай нар францийн шинэ толинуудын өмнө нүүрэндээ оо тавьцгаадаг болж гэнэ. Энэ толинуудад толь хийсний учир хордуулагдаж үхэж байсан Венецийн шилчдийн царай яахан харагдах билээ. 

	 

	 

	Одоо шүүгээнд маань юу байна вэ?

	За одоо шүүгээ рүүгээ шагайж үзэцгээе. Та нар түүн дотор урьд хожид дуулаагүй гайхамшигтай зүйлийг харж байгаа байх аа. Энэ нь агаараас бүтсэн хувцас юм аа.

	Би, цэмбийг яагаад нойтон даавуу тавьж индүүддэг вэ? Үстэй дээл яагаад дулаацуулдаг вэ? Гурван цамц, гурвын дайтай зузаан цамцны аль нь дулаан бэ? гэдэг гурван асуудлыг жуулчлалын эхэнд дэвшүүлэн тавьсны тааврыг та нар одоо мэдэх болно. 

	 

	 

	Хувцас яагаад дулаацуулдаг юм бэ?

	Юуны өмнө та нар хувцас нээрэн дулаацуулдаг гэж үү? гэж өөртөө асуулт тавьцгаа л даа. 

	Үнэндээ үстэй дээл хүнийг халааж байгаа юм биш, хүн нь дээлээ халааж байгаа юм шүү дээ. Энэнээс өөр яаж ч байх вэ дээ! Үстэй дээл маань зуух юм биш шүү дээ. (Тэгэхээр хүн нь зуух юм гэж үү дээ? гэж та нар асууцгаа л даа) Яах аргагүй зуух юм аа! Бидний идэж байгаа хоол нь түлш болж биднийг дулаацуулж байгаа гэж бид мэднэ шүү дээ! Энд ямар ч гал дөл үзэгдэхгүй боловч бидний биеийг халааж байгаа дулаанаар тааварлан мэддэг юм аа.

Автоматаар үүсгэсэн тайлбар]

	 

	Дулааныг хадгалах хэрэгтэй. Гудамжнаас хүйтэн салхи оруулахгүйн тулд бид байшинг зузаан ханатай барьж хоёр давхар цонх хийж, үүдээ эсгийлдэг билээ. Бид мөн иймэрхүү янзаар хувцаслацгаадаг. Агаар өөрийнхөө дулаанаар тасалгаа гудамжийг дулаацуулдгийн нэгэн адил бид өөрийн биед дулааныг хадгалахын тулд хувцсаа халаадаг. Хувцас ч дулааныг гадагш нь өгдөг. Гэхдээ бидний биеэс нэлээд удаан байдаг юм аа. 

	Иймд өөрсдийнхөө оронд хувцсаа хөлдөөж үзье л дээ. 

	 

	 

	Гурван цамц, гурвын дайтай зузаан цамцны аль нь дулаан бэ?

	Яах аргагүй гурван давхар цамц нь дулаан. 

	Учир нь гурван цамцандаа биш, цамцнуудын хооронд байгаа агаараас болж байгаа юм. Агаар нь дулааныг дамжуулахдаа муу байдаг юм. Цамцнуудын завсар хэдий чинээ агаар байх тусам бидний биеийг хүйтнээс хамгаалдаг агааран хувцас төдий чинээ зузаан байна. 

	Гурван цамц нь гурван агааран хувцас байдаг бөгөөд нэг цамц хэчнээн зузаан боловч нэг л агаарын хувцас байдаг юм аа. 

	 

	 

	Агаараас тогтсон хана байх уу?

	Бид өвөл юуны тулд хоёр давхар цонх хийдэг юм бэ? Учир нь шилнүүдийн хооронд агааран хана бий болгохын төлөө, тавьдаг билээ. Агааран хана нь тасалгаанаас дулааныг гадагш үл гаргана. 

	Үүнээс үзэхэд хоёр цонх нь хоёр цамцтай үнэндээ адил юм.

	Агааран хана нь дулааныг барихдаа тоосгон хананаас сайн гэж эрдэмтэд нээжээ. Ийм ч учраас тоосгыг дотуур нь хөндийтэй хийдэг болсон. 

	Ийм тоосгоор барьсан байшин нь ердийн тоосгоор барьснаасаа илүү дулаан байдаг юм. Яагаад вэ? Аргагүй ээ. Хананы тал хувь нь агаараар хийгдсэн байна шүү дээ. 

	 

	 

	Ноосон даавуу хувцсыг зун өмсөхөд яагаад хортой вэ?

	Учир нь ноос нь хэтэрхий дулаан байдаг. 

	Ганц үүгээрээ ч биш, ноосонд дутагдалтай талууд ихээхэн байдаг. Хэрвээ түүнийг норговол удаан хатдаг. Ийм учраас халуун өдөр бидний биеийн чийгийн ууршлыг шингээдэг. Энэ нь эвгүй бөгөөд хортой. 

	Болж өгвөл зун цагт цаасан буюу олсон даавуу хувцас өмсөх нь зүйтэй. Цаас, олс нь түргэн хатдаг, агаарыг сайн нэвтрүүлдэг юм аа. 

	 

	 

	Бид дотуур хувцсыг яагаад өмсдөг вэ?

	Хэрвээ бид нүцгэн бие дээрээ хувцас өмсвөл бидний биеийг ороосон агаарын давхарга нь багасаж нэлээд хүйтэн байх болно. 

	Гэвч бид дотуур хувцсыг ганцхан дулааны төлөө өмсдөг биш ээ. 

	Юуны өмнө дотуур хувцсыг угааж болно. Харин гадуур хувцсыг үргэлж угаахад бэрхтэй билээ. 

	Жишээ нь ноосон эдлэлийг буцалгахад их муу, хэрвээ түүнийг буцалгавал эсгий шиг бамбагар болдог. Энэ нь ноосон утас нь олсон ба цаасан утасны нэгэн адил гөлгөр биш ээдрээтэй байдаг юм аа. Буцалгаснаас болж утаснууд нь ээдрэлдэж задлахын аргагүй бөөгнөрдөг байна. 

	Бас тэгээд ноосон даавууг халуун газар тавьж хатаах буюу халсан индүүгээр индүүдэж болохгүй зөвхөн нойтон даавуу тавьж индүүдэж болно. 

	Харин олс ба цаасаар хийгдсэн дотуур хувцас нь халуунаас үл айна. Ийм учраас ноосон ба сүлжмэл хувцасны дотуур, угааж индүүдэж болдог дотуур хувцсыг өмсдөг юм даа!

	Тасалгаа доторх зам хөтлөгч

	За одоо бидний жуулчлал дууслаа. Бид зөвхөн хориодхон алхам явсан боловч үзээгүй юмгүй, таагаагүй таавар үгүй боллоо. 

	Ер жуулчид нь замд ямар гол мөрөн, уул толгод, хот суурин, энэ хотуудын гудамж барилгууд, дурсгалын хөшөөнүүд, энэ хөшөөнүүд хэзээ баригдсан юутай холбогдсон зэргийг тодорхой бичсэн зам хөтлөгч номыг авч явдаг билээ. Тийм зам хөтлөгч номтой хүнд тохиолдсон бүрийг зогсоож юм бүрийн тухай асуухын шаардлагагүй байдаг. 

	Энэ өгүүлэл бол өөрийнхөө тасалгаагаар жуулчлахыг хүссэн тэр хүнд мөн хөтлөгч болох юм аа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэлийн Хэвлэн нийтлэлийн мэдээлэл

	 

	М. ИЛЬИН

	 

	ТҮМ БУМАН ЯАГААД ВЭ?

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	УЛААНБААТАР

	1960

	 

	ГЭГЭЭРЛИЙН ЯАМНЫ ХЭВЛЭЛ 

	 

	Хавтасны зургийг Ж. Цэвэлсүрэн 

	Техник редактор Б. Дашлэгцэг

	Хянагч Б. Гүрсэд

	 

	Хэвлэлтэд 1960 оны 5 дугаар сарын 10-ны өдөр шилжүүлж 15000 ширхэг хэвлэв. 

	 

	Цаасны хэмжээ 60x92 1/16

	Хэв. хуудас 9

	 

	Б—03393

	Зах № 142

	 

	Сүхбаатарын нэрэмжит төв хэвлэх үйлдвэр

